Dorëheqja, një akt fisnik dhe demokratik

Në kulturën e paktë demokratike në Shqipërinë e postdiktaturës dukuria e dorëheqjës është tepër e rrallë. Në vendet e qytetëruara dorëheqja është një dukuri më se e zakonshme. Një lider politik jep dorëheqjen kur veprimi i tij politik nuk i ka sjellë rezultatin e duhur formacionit politik që ai drejton. Një kryeministër jep dorëheqjen kur vëren se qeveria e tij nuk ka sjellë progres në të mirë të qytetarëve të atj vendi. Një zyrtar jep dorëheqjen kur shikon se idetë e tij nuk kuptohen nga eprori i tij, ose nuk gjen hapsirën e duhur për të realizuar ato ide.

Natyrisht dorëheqja bëhet nga individë të cilët kanë një integritet të fortë profesional dhe moral. Ata nuk mund të bëjnë lëshime në dëm të profesionit të tyre, në dëm të dinjitetit dhe integritetit të tyre, në dëm të qytetarëve dhe komunitetit, para të cilëve janë zotuar. Te ne ndodh rëndom që zyrtarët të saldohen me karriken e tyre deri në atë masë sa të kenë humbur çdo lloj ndjeshmërie e dinjiteti profesional. Bie fjala, pas zgjedhjeve ndërrohen formacionet politike, ndërrohen programet politike të asaj fushe ku punon zyrtari në fjalë, ndërsa ai qëndron stoik në të njëjtën karrike, me të njëjtin konceptim për punën, në gatishmëri për t’u përshtatur, ndonëse me vështirësi, me politikat e reja, me reformat e reja. Përshtatja e tij është thjesht tjetërsim në kushte të reja, pa pikë energjie pozitive dhe aftësie krijuese. Le  të sjellim një shembull nga fusha e edukimit (arsimit) : një drejtues për 8 vite e ka konceptuar punën e tij në shkollë si një vendosje të rendit të fortë formal : qetësi absolute në korridore e klasa, disiplinë formale në orare nga ana e stafit pedagogjik, tradicionalizëm në formimin e nxënësve dhe herë-herë politizim të shkollës në të mirë të partisë në pushtet, shpërdorim të tubimeve të nxënësve për nevoja politike etj. Në  rrjedhat ku po hyn vendi lipset urgjentisht krahas vendosjes së rendit në korridore e klasa edhe një rend i ri në përmbajtjen e shkollës: një edukim (arsimim) tjetër, ku të synohet qartësisht formimi i qytetarit të nesërm europian me mendje të lirë, me mendje të hapur, qytetarit që respekton fort lirinë e tij dhe atë të tjetrit, qytetarit që nuk bën asnjë kompromis në dëm të lirisë së tij, qytetarit me shpirt të fortë dyshues dhe kritik, qytetarit me shije të holla estetike, formim të cilin Europa e qytetëruar e siguroi shkallë- shkallë përmes shekujve. Po si mund të përshtatet një drejtues me mendje dogmatike, i cili kur u del para nxënësve më tepër se edukator u ngjan atyre me një dinosaur? 

Të integrohesh në Europë, së pari do të thotë të respektosh dhe të bësh të tuat parimet europiane të cilat i përmenda më lart. Nëse nuk realizon një formim të tillë te qytetarët e tu, atëherë Europa është vërtetë larg. Nëse zyrtarë që nuk i përgjigjen politikave të tilla të edukimit (arsimit), nuk e kuptojnë domosdoshmërinë e lëvizjes dhe dorëheqjes si lëvizje e butë, atëherë për nevoja emergjente të ndryshimit në të mirë të qytetarëve, duhen lëvizur.

Dorheqja është një akt fisnik dhe demokratik, sepse u hap udhën njerëzve të tjerë, të cilët, nëse zgjidhen pa pasione dhe me urtësi, i përgjigjen më së miri kohës dhe kërkesave të saj. 




Yzedin Hima

Berati qyteti më i moçëm dhe më i bukur në Ballkan

Dita e trashgimisë kulturore, e cila përkon me realizimin e fillimit të procedurave zyrtare të përgatitjes së dosjes për përfshirjen e Beratit në listën e pasurive të kulturës botërore UNESCO mbledh në Berat disa prej profesorëve, akademikëve, poetëve dhe studiuesve më të mirë të vendit tonë. Në këtë takim morrën pjesë: Ministri i Turizmit,  Kulturës, Rinisë dhe Sporteve, z.Bujar Leskaj, Prof.Dr. Emin Riza, specialist në fushën e arkitekturës popullore, IMK Tiranë dhe njëherësh kryetari i grupit të punës për përgatitjen e dosjes së aplikimit të Beratit për pranimin në listën e pasurive botërore. Drejtori i Arkivit të Shtetit Prof. Dr. Shaban Sinani, poeti Xhevair Spahiu, Prof. Dr. Hasan Nallbani, Prof. Dr. Feçorr Agaçe, Prof. Dr. Kristaq Prifti, Prof. Dr. Pandeli Çina, Prof. Dr. Dhori Kule, drejtoresha e IMK Edlira Caushi, deputeti Marko Bello si dhe përfaqësues të pushtetit vendor dhe të ftuar të tjerë.


Takimin e hapi kryetari i bashkisë z.Fadil Nasufi ,i cili, pasi përshëndeti pjesë-marrësit, u shpreh: “Berati është një nga qytetet me vlera të rralla dhe emblematike të Shqipërisë me historinë e tij mbi 2400-vjeçare dhe me vlerat e tij të shumanshme dhe të papersëritshme aspiron prej kohësh të radhitet me dinjitet në listën e pasurive të njerëzimit. Jemi me fat dhe shumë të privilegjuar që kemi një qytet me pasuri unikale dhe të papërsëritshme në llojin e vet. Por jemi dhe krenarë dhe të nderuar që Berati ka kaq potenciale të fuqishme intelektuale, përfaqësues me zë në fushën akademike dhe shkencore, të cilët do të dinë që këtë gurë të çmuar ta vendosin në kurorën botërore të pasurive të njerëzimit.”.


Më pas në këtë takim e mori fjalën Ministri i Turizmit, Kulturës, Rinisë dhe Sporteve z. Bujar Leskaj, i cili tha, “Berati është tashmë pjesë e rrjetit të qyteteve apo qendrave historike evropiane që manifestojnë përmes veprimtarive të ndryshme të qenit pjesë e rëndësishme e trashëgimisë kulturore. Qyteti juaj, qyteti ynë ka shekuj që defakto është pjesë e kësaj trashëgimie.Onufri i madh ia ka dhënë Beratit mundësine që ta konfirmojë një gjë të tillë pa drojtje. Kur Ballkani dhe Shqipëria gjendeshin përballë sfidash të paqarta për të ardhmen e tyre, peneli i Onufrit përfaqësoi atë vlerë që nuk do të humbiste shpresën për qytetërimin evropian dhe për t’iu bashkangjitur atij, ide për të cilën nuk do të rreshtin pa luftuar edhe Muzakajt e lavdishëm apo personalitete të shquar të tjerë të këtij qyteti. Berati ndër shekuaj ka dëshmuar se është dashës i vlerave dhe të bukurës si pak qytete të tjera shqiptare. Piktura, arkitektura, pasuria kulturore dhe intelektuale janë elemente të mjaftueshme që estetika e këtij qyteti 2400-vjeçar të marrë vlerësimin e duhur dhe ndërkombëtar, pra realizimin e ëndrrës sonë, marrjen e statusit të Beratit, listimin e qytetit të Beratit në listën e trashëgimisë të kulturës botërore. Si gjithë Shqipëria dhe Berati jo vetëm sot ,por nga mot, ka qenë një model leksioni civilizimi dhe qytetarie përsa i përket bashkëjetesës fetare, respektimit të ndryshmit në mënyrën më të natyrshme duke bërë të mundur që ne ndihemi mirëfill evropian dhe jo vetëm ballkanik. Kjo vlen edhe për llogjikën politike për bashkëjetesën tonë. Kjo është edhe testi ynë i demokracisë. Pranimi i Beratit në UNESCO është një sfidë juaja si personalitete të shquara jo vetëm të Beratit, por të Shqipërisë dhe më gjerë.Ne do të jemi punëtorët më të zellshëm të realizimit të kësaj sfide”.


Kryetari i grupit të punës për përgatitjen e dosjes së Beratit për në UNESCO, Prof. Dr.Emin Riza u shpreh: “Berati prej kohësh duhet të ishte në listën e pasurisë botërore. Berati është propozuar nga qeveria shqiptare së bashku me Gjirokastrën, Butrintin dhe Amfiteatrin e Durrësit që në vitin 1990 për t’u përfshirë në listën e pasurisë botërore. Më vonë rreth viteve 98-99 me inisiativën e Ismail Kadaresë nga ana e UNESCO-s u kërkua që të riparaqitet kërkesa për përfshirjen e Gjirokastrës në pasuritë e kulturës botërore. Pas disa proçedurave për pregatitjen e dosjes, tashmë Gjirokastra është e pranishme në vlerat e pasurisë kulturore-botërore. Është momenti tashti që e njejta proçedurë të ndiqet edhe për Beratin. Përvoja e Gjirokastrës,do të thosha ruannjëfarë lidhje dhe bashkëmarrëdhenie ndërmjet IMK dhe Ministrisë së Kulturës së Shqipërisë dhe organeve të caktuara nga UNESCO që merret me këtë problem e kanë bërë relativisht më të lehtë hartimin e dosjes. Për Beratin ndoshta më shumë se për Gjirokastrën njohja e këtyre vlerave jo ashtu në mënyrë empirike por mbi bazë hulumtimësh është në nivele të tilla që lejon përgjithësime dhe sinteza ashtu siç kërkohet nga formularët të ndryshëm gjithashtu dhe gjendja e qyetit- muze të Beratit në radhë të parë në sajë të vetëkujdesit të banorëve të Beratit megjithë peripecitë e viteve të fundit në përgjithësi është e mirë”.


Profesor Shaban Sinani në këtë takim u shpreh: “Mendoj se asnjeri prej nesh nuk ka nevojë për t’i mbushur mendjen vetes dhe aq më pakë nuk kemi nevojë për t’i mbushur mendjen njeri-tjetrit se Berati është një qytet që e ka merituar me kohë të jetë i listuar në këtë program, por është një problem tjetër dhe është mjaft i vështirë, një problem që duhet t’u mbushet mendja atyre organizmave që kanë të drejtë marrjen e vendimit për ta njohur dhe për ta çertifikuar këtë qytet si të tillë. Punën më të vështirë në këtë drejtim e ka ekipi që drejton Prof.Emin Riza, të cilit i uroj të ketë mbarësi. E njoh këtë proces, sepse për tre vjet me radhë unë kam drejtuar aplikimet e domosdoshme për regjistrimin e dy kodikëve më të vjetër të Shqipërisë, dy kodikëve të Beratit, të cilët tashmë janë pjesë e programit të kujtesës së botës duke filluar prej muajit maj të këtij viti. Dy kodikët e Beratit janë të vetmet vlera që ka Shqipëria të përfaqësuara në këtë program që është programi i vlerave me elitare intelektuale të njerëzimit. Kjo punë e nisur nuk është një punë e lehtë, është një punë me shumë oponenca, por është një punë që ka dhe qëndrime kritike të atyre që do të donin të ishin në vendin e Beratit, prandaj unë i uroj ekipit të drejtuar nga Prof. Riza dhe gjithë pjesëmarrësve në këtë punë të arrijnë sa më shpejt objektivin dhe kam besim se Berati ashtu si ka hyrë në UNESCO me pasuri shpirtërore, do të hyjë edhe në pasurinë materiale, sepse këto nuk janë të ndara nga njëra-tjetra.”.


Poeti Xhevair Spahiu, në këtë takim midis të tjerash tha: “Kjo është një betejë që duhet fituar. Futja e Beratit në pasuritë e njerëzimit,  njohja e saj, pasi kjo pasuri është, duket, preket. Ne nuk duhet të presim deri sa përfaqësuesve të UNESCO t’u mbushet mendja, por duhet të jemi ne këmbëngulës që të afrojmë këtë datë. Ne këtu jemi mbledhur me zemër të bardhë dhe vetë Berati ka qënë i bardhë në emrin e vet. Kështu që edhe puna e futjes të Beratit në UNESCO është një punë e bardhë me zemër të bardhë. Ne në dosjen tonë duhet të kapemi fort pas atij që e ka mbrojtur Beratin jetë e mot pas malit të Tomorit. Ky mali, është mal bote, nuk është mal vetëm i shqiptarëve, madje Eduard Lear kur ka ardhur këtu dhe e ka parë 155 vjet më përpara, ka thënë që ky mal mbretëror është si një Sokrat madhështor ndërsa ne duhet të argumentojmë shkurt aty që mbrojtësi i këtij qytetërimi është ky mal i shenjtë i shqiptarëve. Ky olimp i yni, i cili përmendet në Iliadë nga Homeri, pra, përmendet 8 shekuj para krishtit me emrin Tomaros.Po kështu sipas Homerit Dodona pellasgjike ka qenë në Tomor dhe kësij soji ky është një argument i madh që ta shtrijmë hapësirën te mali i Tomorit dhe të mos harrojmë kanionet.Nuk ka gjë më të bukur në Shqipëri sesa 14 km kanione, që është një ansambël i bukur për turizmin dhe kulturën dhe të gjithë këta elementë dora- dorëz do të ndihmojnë njeri-tjetrin.Qyteti i Beratit e meriton të jetë në vlerat e kulturës botërore pasi është qyeteti më i moçëm në Ballkan dhe më i bukur pa dyshim”,-përfundoi poeti Xhevair Spahiu.  Abedin Kaja

Karambolohen tri makina, plagosen pesë persona, tre nga të cilit përfundojnë në spital


 Sipas burimeve të policisë këto ditë në mesditë në mesditë rreth orës 12,30 minuta, një aksident i rëndë mes tri makinave ka ndodhur në aksin rrugor Berat- Fier rreth 1.5 km larg nga qendra e fshatit Kutalli. Për pasojë janë plagosur 5 persona, tre prej të cilëve kanë përfunduar në repartin e urgjencës të spitalin rajonal të Beratit për të marë ndimën e parë mjekësore. Kanë qenë kalimtarë të rastësishëm si dhe punëtorët e një pike servisi të makinave të vjetra, të cilat kanë ndihmuar dhe dërguar në spitalin e qytetit me makinat e radhës që kalonin në këtë aks rrugor. Në vendin e ngjarjes kanë mbërritur menjëherë shërbimi policor rrugor si dhe ekspertët e këtij sektori. 


Shkak për këtë aksident ka qënë mjeti me targa të huaja tip fiat autovetur me targa YIA 4827, me pronar dhe drejtues mjeti Vasillaq Morava, 30 vjeç, banor i qytetit të Kuçovës, i cili sipas ekspertëve të policisë ka dashur të bëjë një parakalim të gabuar dhe për pasojë ka dal në kthesën e rrugës, është përplasur kokë për kokë me makinën ford mikrobuz taksi me targa FR 195 A me pronar dhe drejtues mjeti Ibrahim Dushku, të cilit i ka rënë nga pas makina tip opel me pronar dhe drejtues mjeti Bashkim Gëllava me targa VL 4017 B. Për pasojë në spital janë dërguar urgjent Eva Morava si dhe djali i tij Briseli 19 vjeç si dhe drejtuesi i mjetit taksi me targa FR 195 A. Ibrahim Dushku. Sipas burimeve nga reparti i urgjencës të spitalit të Beratit të gjithë përsonat e akidentuar pasi kanë marrë ndihmën e parë mjekësore janë larguar për në familje, pasi sipas mjekve të këtij reparti pacientët kanë pasur dëmtime të leta dhe janë jashtë rrezikut për jetën. 


Ky është aksidenti i dytë brenda pes ëditëve të fundit të këtij muaji, ndërsa si 9- mujor kanë ndodhur 22 aksidente në qarkun e Beratit, nga të cilët tre aksidente kanë qenë me pasojë vdekje. Sipas burimeve nga eksperte të policisë rrugore shkak i këtyre aksidenteve ka qënë mos zbatimi i rregullave të qarkullimit rrugor, ecja me shpejtësi tej normave të lejuara, parakalimet e gabuara, pagjumësia e drejtuesit të mjetit si dhe përdorimi i pijeve alkolike. Nga ana e policisë rrugore për të gjitha llojt e shkeljeve të kodit të qarkullimit rrugor deri tani si qark janë vendosur mbi 5684 masa administrative. 

Varfëria merr viktimën 

e rradhës

Vetëvrasjet nëpërmjet helmeve, si pesticideve, insekticideve si dhe vetëvarjet dhe vetëvrasjet me armë zjarri janë kthyer në virus vrasës në qarkun e Beratit. Nga të dhenat e deri tanishme rezulton se shkaku i këtij fenomeni është gjendja e vështirë ekonomike që ka përfshirë qarkun e Beratit. Rasti më i fundit është ai i ndodhur më 27 shtator, rreth orës 15:00, në fshatin Pobrat komuna Kutalli, ku shtetasi Gurim Rrapo, vjeç 31, babai i tri fëmijëve, i ndodhur përballë një varfërie ekstreme, ka zgjedhur angarin e tharjes së duhanit si vendin për t’i dhënë fund jetës dhe si mjet për këtë veprim ekstrem ka zgjedhur një tel xingato, të cilin, pasi e ka lidhur në trarin e ndërtesës dhe është siguruar se ai nuk mund të këputej, ka futur kokën në lakun e tij duke i dhënë kështu fund jetës në mënyrë tragjike. Më pas të afërm të Gurimit pas tmerrit të përjetuar për humbjen tragjike të të afërmit të tyre, kanë njoftuar në komisariatin e Policisë Berat. Menjëherë në vendngjarje ka mbërritur grupi hetimor. Në vend ngjarje është sekuestruar një telë xingato me të cilin është kryer vetëvrasja e të ndierit Gurim Rrapo. Vetëm në tremujorin e fundit numri i të vetëvrarëve me helme bashkë me rastin e vetëvarjes së shtetasit Gurim Rrapo shkon në dhjetë, ç’ka do të thotë se për shkaqet e mësipërme që kanë si bazë varfërinë dhe produkt të saj grindjet në familje dhe më pas streset, i bie më tepër se tre persona të vetësakrifikuar në një muaj. Përballë kësaj situate del e domosdoshme që strukturat shtetërore të vënë në levizje specialistë të shendetit mendor dhe psikologë për t’iu ardhur në ndihmë njerëzve që shfaqin shenja të depresionit jo vetëm në zonat e qytetit, por edhe në ato të fshatit ku varferia është ulur këmbëkryq.

Reportazh nga Qafë- Dardha-Berat

Nje shkolle ne mjerim

Qafë-Dardha dhe Dardha janë dy fshatra të komunës Roshnik rreth 50 km larg në lindje të qytetit të Beratit. Deri në vitet ’90 shkollat 8-vjeçare të këtyre fshatrave kanë qenë model për nga mënyra se si funksiononin. Duke filluar që nga mjediset e shkollës kualiteti i nxënësve dhe i mësuesve si dhe niveli i lartë i mësimdhënies kanë qenë shumë të kënaqshme. Si rezultat këto shkolla kanë nxjerrë dhjetëra kuadro, të cilët sot janë mjekë, mësues, ekonomistë etj. Në shkollën 8-vjeçare Qaf-Dardhë kanë punuar mësuesit më të mirë që ka patur arsimin në Berat, të cilët kanë dhënë një kontribut të vyer në edukimin e brezit të ri në këto zona. Deri në vitet 1985 mësuesit thuajse në masën 70% vinin nga qyteti i Beratit. Në këtë shkollë kanë dhënë mësim Petro Qyrku, Shkëlqim Dardha, Përparim Çela, Estref Salillari, Mithat Jaho, Yzedin Hima, etj. Të gjithë këta mësues bënin 5 orë rrugë në këmbë nga Berati për të ardhur në fshatrat Qaf-Dardhë dhe Dardhë.Për shkak të kontributit, aftësive të shkëlqyera prosionale si dhe rezultateve shumë të mira të arritura në këto shkolla të gjithë këta mësues më pas kanë drejtuar seksionin e arsimit në rreth. E gjithë kjo traditë vazhdoi deri në vitet 90’ dhe më pas si kudo interesimi për të vazhduar traditën u venit, pjesëmarrja në shkolla e nxënësve, pra vijushmëria ra dhe këto shkolla filluan të përjetonin dramën e shumë shkollave të tjera, ku mësimdhënia dhe mësimmarrja pësuan një farë rënie duke kulmuar në vitin 1997 kur shkollat me nga 8 klasa, ku seicila klasë kishte mjediset e veta si: kabinetet, dhomat e mësuesve, sallat e mbledhjeve dhe zyrat e drejtorisë, u shkatërruan nga shtetas të pandërgjegjshëm, të cilët duke perfituar edhe nga gjendia tejet e amortizuar i kthyen ato në gërmadhë. Që nga viti 1997 mësimi ka vazhduar të zhvillohet në disa shtëpi të braktisura nga banorët, të cilët janë larguar nga fshati për t’u vendosur në zonat e qytetit. Por duhet theksuar se fshati Q. Dardhë është një nga fshatrat që ka patur më pakë të larguar dhe sot në këtë fshat ka 67 nxënës që fillojnë nga klasa e parë deri në klasën e nëntë.Shkolla 9-vjeçare e fshatit Dardhë ka 40 nxënës.Fshati Q.Dardhë dhe Dardhë lidhen me njeri –tjetrin duke ecur në këmbë përreth dy orë ,pra rreth 15 kilometra larg nga njeri-tjetri.Këto dy shkolla 9-vjeçare kanë të njëjtën drejtori e cila ndodhet në fshatin Q.Dardhë. Mjediset ku kryhet mësimi në këto të ashtuquajtura shkolla janë në kushte mizerabiliteti, pa dyer , pa dritare dhe pa çati.Objekti i këtyre shkollave shtëpi të braktisura shërben vetëm si vend ku nxënësit duhet ta dinë se ku duhet të mblidhen dhe se ku i presin mësuesit. Shkolla shtëpi e Q.Dardhës e cila ka 67 nxënës ashtu si dhe ajo e fshatit Dardhë përbëhën nga dy dhoma dhe një kuzhinë. Për zyrë mësuesish dhe drejtorie as që bëhet fjalë. Mësuesit pasi mbarojnë të shtuquajturin mësim, regjistrat i marrin me vete për t’i sjellë prapë ditën tjetër në klasat e shkollës. Në këto shkolla mësimi kryhet në klasa kolektive ku në dhomën kuzhinë janë vendosur nxënësit e ciklit të ulët duke filluar nga klasa e parë deri te klasa e katërt dhe në dy dhomat e tjera nxënësit e klasës së pestë deri te e nënta.Të gjithë nxënësit marrin mësim në të njejtën orë paçka se aty ku është nxënësi i klasës së parë është edhe i klasës së katërt dhe atje ku është ai i klasës së pestë ndodhet edhe ai i klasës së nëntë. Përreth shkollës nga ana e lindjes dhe e jugut ndodhen dy kasolle bagëtish dhe në anët e tjera mullaret me zaire për bagëtinë. Për shkak të mungesës së banjos nxënësit e shkollës urinojnë përreth mullarëve. Fshatarët ankohen se për shkak të urinimit të mullarëve nga nxënësit bagëtitë nuk e hanë barin e mbledhur gjatë verës dhe që duhet ta konsumojnë në dimër. Ndërsa nxënësit dhe mësuesit ankohen për pleshtat e shumtë që ndodhen në klasë ngaqë përreth shkollës janë kasollet e bagëtive. “Nuk e kuptojmë dot,-thotë njeri prej mësuesve, -nëse nxënësi e ngre dorën për t’iu përgjigjur pyetjes së bërë nga ne apo e ngre për të kruajtur kokën nga pickimet e pleshtave”. Njëri prej banorëve të fshatit shprehet se “Një pisllëk i tillë në shkollë nuk ka qenë as në vitet 50’ kur hoxha i fshatit na mblidhte për të mësuar a,b,c-të dhe na mësonte se si të shkruanim emrin tonë”. Mungesa e banjove dhe futja e plehrave në mjediset ku zhvillohet mësimi, rrezikon që nga çasti në çast të shpërthejë ndonjë epidemi. “Nuk kemi se çfarë t’u kërkojmë nxënësve për mbajtjen e pastërsisë dhe higjienës në shkollë, pasi shkolla është e rrethuar me plehra”, shprehet infermieri i fshatit Lefter Mesiti. Një shkollë e tillë që vetëm shkollë nuk mund të quhet, është një turp për MASH dhe DRA në Berat. “Katër herë e kemi takuar dhe i kemi kërkuar ish- Ministrit të Arsimit z.Luan Memushi që të krijonte mundësinë e një investimi për ndërtimin e një shkolle të rregullt në fshatin Q.Dardhë dhe Dardhë ku mësojnë mbi 100 nxënës, por asnjëherë nuk e ka marrë parasysh kërkesën tonë”, shprehet sekretari i komunës Roshnik mësuesi Fadil Kalanxhi. Është i çuditshëm fakti që investohet për ndërtimin e një shkolle të re në shumën 6 milionë lekë në fshatin Malas-Breg ku mësojnë 5 nxënës, të cilët janë duke u larguar bashkë me familjet e tyre nga ky fshat dhe nuk investohet në fshatin Q.Dardhë dhe Dardhë, ku numri i popullsisë dhe i nxënësve është shumë herë më i madh dhe ia vlen të investosh. Por me sa duket deputeti Bello ka peshuar më shumë se sa deputeti Braçe në peshoren e ish-Ministrit të Arsimit Memushi.

Abedin Kaja

Prononcim lidhur me artikullin e botuar në gazetën “Lajmëtari” të datës 26.09.2005 me titull “Një taksë e re fantazmë biznesit nga sigurimet shoqërore.

Mbi bazën e ligjit nr. 9136, datë 11.09.2003 dhe të VKM nr. 771 datë 13.11.2003, aktiviteti i  grumbullimit të kontributeve të sigurimeve shoqërore për të gjithë ata që punojnë si të vetëpunësuar në qytet, të punësuar në firma private dhe në ndërmarrje e institucione buxhetore dhe jo buxhetore bëhet nga degët e Tatim-Taksave të rretheve përkatëse që përfshin rajoni i Beratit.

Për aktivitetin e grumbullimit të kontributeve të sigurimeve shoqërore të gjithë të vetëpunësuarit dhe të punësuarit marrëdhëniet për kryerjen e veprimeve ekonomike për veprimtarinë që ato zhvillojnë i kanë me degët e Tatim Taksave. Këto marrëdhënie lindin dhe zhvillohen që nga momenti i regjistrimit deri te  momenti i pagesës të kontributeve.

E gjithë veprimtaria e biznesit është e saksionuar ligjërisht edhe me mënyrën e raportimit, të deklarimit e të pagesës të kontributeve të sigurimeve shoqërore, sipas evidencave të miratuara për këtë qëllim, të cilat kërkohen dhe ndiqen nga degët e Tatim Taksave.

Nga informacioni që kemi marrë theksojmë se në të gjithë biznesin e vogël (të vetëpunësuarit në qytet) dhe në disa firma private (biznes i madh) mungon ekonomisti për mbajtjen e veprimtarisë  ekonomike. Këto biznese janë të detyruara të kërkojnë ndihmën teknike për plotësimin e dokumentacionit nga kontabilistët e miratuar ose specialistët përkatës. Marrëdhëniet midis tyre janë marrëdhënie midis dy privatëve.


Dhënia e numrit të sigurimit shoqëror (NSSH) ose e numrit të identifikimit të vetëpunësuarit e të punësuarit ndaj biznesit të  vogël bëhet në mënyrë gojore, ndërsa për biznesin e madh, subjektet buxhetore e jobuxhetore bëhet në rrugë zyrtare dhe postare. Ky veprim i kryer nga ana e jonë bëhet në mënyrë të pavarur dhe nuk ka lidhje të mëtejshme me veprimtarinë tonë. Biznesmeni pajiset me numrin e sigurimit shoqëror, të cilin e paraqet në dokumentacionin që dërgon për çdo muaj në degët e tatim -taksave.

Nga ana e Drejtorisë Rajonale të Sigurimeve Shoqërore si në qendër të saj dhe në Agjensitë tona të sigurimeve shoqërore Berat, Urë Vajgurore, Kuçovë dhe Skrapar të gjitha shërbimet e bëra në interes të qytetarëve, pensionistëve e të biznesit bëhen pa pagesë.

Ne jemi të interesuar për zhvillimin dhe mbarëvajtjen e biznesit, për futjen në skemën e sigurimeve shoqërore e të pagesës së kontributeve mbasi vetë biznesi është baza kryesore e ekonomike që me pagesën e kontributeve krijon mundësi për rritjen e mëtejshme të pensioneve. Jemi kundër çdo pengese e sorollatje që i krijohet  biznesit dhe kundër çdo lloj abuzimi që i bëhet atij.

Theksojmë se marrëdhëniet tona me biznesin kanë qenë dhe janë marrëdhënie të bashkëpunimit dhe mirëkuptimit, të mira dhe korrekte.

Ju faleminderit për mirëkuptimin.

Drejtori i Drejtorisë Rajonale të sigurimeve shoqërore.

Mensur Hoxha
Shënim: 


Në problemin që ngrihet nga gazeta, ne kërkonim prononcim për taksën që merret privatisht edhe pse kjo taksë, është për sigurimet shoqërore. Siç duket mund të ketë ardhur nga zyra e tatim-taksave, por edhe në qoftë kështu pse veprimi i plotësimit të një shkrese që dikur plotësohej edhe nga vetë biznesmeni, të plotësohet privatisht dhe për më tepër për tri fjalë të shkruara të merren 500 lekë të reja në dorë. Prandaj kjo taksë u quajtëm taksë “fantazmë”. Nëse kjo lidhet me zyrën e tatim-taksave, kërkojmë prononcimin e kësaj zyre. Lajmetari

Të imunizuarit


Të imunizuarit, ose e thënë ndryshe, ata që mbartin imunitet, janë dy farësh: të parët, e marrin me detyrim, duan apo nuk duan, është ligji që i detyron e s’ka Maliq që i mbron. Të dytët janë vetëm cazë që e kanë ngritur vetë po me ligj dhe s’ka Maliq që t’ua heqë, se janë vetë Maliqët e këtij ligji.


Por duhet të marrin vesh të vërtetën që mbart kjo fjalë të gjithë, se ka të moshuar, por edhe të rinj, që nuk ia dinë kuptimin që ajo mbart. 


Si shembull po marrim dy të dhëna nga një opinion dhënë në TV. 


U pyetën disa pleq se ç’kuptonin me fjalën seks dhe asnjë prej tyre nuk e dinte, kurse kur i pyetën nëse kishin dëgjuar  për Naim Frashërin, të gjithë dhanë përgjigje të sakta. Kurse të rinjtë, fjalës së parë, të gjithë ia dinin kuptimin, për të dytin dhanë përgjigje nga më të çuditshmet (edhe pse poezitë e poetit tonë kombëtar i kishin mësuar në shkollë): “Është një bashkëluftëtar i Skëndërbeut”, u përgjigj i pari. “E njoh për një nga biznesmenët e mëdhenj, po që s’më kujtohet me ç’tregti merret”, u përgjigj i dyti. “Për mua është artist i madh i tetarit dhe i kinematografisë”, u përgjigj i treti.  Ky i fundit kishte një farë të drejte, se e ngatërroi me Artistin e Popullit Naim Frashëri. 


Që ta sqarojmë kuptimin e fjalës imunitet, për të mos patur asnjë “moskuptim”, po i drejtohemi “Fjalorit të gjuhës së sotme shqipe”, ku gjejmë këto dy shpjegime:


1. Aftësi mbrojtëse e organizmit për të mos u prekur nga një sëmundje.


2. E drejtë që gëzon sipas kushtetutës një deputet për të mos u arrestuar ose për mos u ndjekur penalisht  pa pëlqimin e organit kompetent.


Shpjegimi i parë u takon të gjithë atyre që banojnë në qytet apo në fshat, për të mos përdorur fjalën e pëlqyer nga zyrtarët, ata që banojnë në qendrat urbane apo ato rurale. Pra, përfshin të gjithë, pa dallim “feje, krahine dhe ideje”, siç thuhej dikur në vitet e luftës. Dhe ky imunitet është i pranueshëm dhe i domosdoshëm  që të shmanget rreziku për jetën.


Kurse i dyti përmban një pradoks. Pse u dashka që një deputet të qenkërka i paprekshëm, për të mbuluar një krim? Apo për të justifikuar një dhunë ndaj një qytetari të pambrojtur, pa imunitet? 


Një deputet trupvogël, në një rast qëlloi me grusht në një lokal të njohur një gazetar. I cënuari u mat ta qëllonte për të mbrojtur nderin e vet, por grushti i mbeti i ngritur, se ai s’kishte imunitet. Kurse deputeti i imunizuar  kërcente si plesht para tij dhe i bënte karshillëk: 


“Qëllo në ta mban, qëllo, ja tek më ke!”


Apo dikush që u përfol në parlament për një vrasje me makinë dhe që ka mbetur ende një vrasje e pazbardhur.


Këto dhe shumë raste të tjera mbeten të pazgjidhura, sepse prokurorisë ia mban dorën ky i famshmi imunitet. A nuk duhet të jemi një para ligjit? Apo kanë frikë deputetët që ta lëshojnë imunitetin nga ndonjë gjynah i vjetër që mund t’i ngrihet nga varri? Kjo duhet të jetë s’ka si të jetë ndryshe. Se qytetari i  thjeshtë, që nuk ka asnjë njollë në “biografi” e bën gjumin si shqerrë. I njollosuri, edhe pse me imunitet, nuk bën gjumë nga mëkati dhe kërkon të fshihet pas kësaj korrace. Një nga deputetët e majtë e quajti të drejtë këtë ligj, por për ta zbatuar duhet të bëhen ndryshime në kushtetutë. Pse të mos bëhen këto ndryshime? Vetëm atëherë deputeti do ta hedhë hapin me kujdes për të mos rënë në dërrasë të kalbur. Dhe në këtë rast jo vetëm ka për të bërë gjumin e shqerrës, por edhe ka për të mbetur i nderuar. 

Agim Mehqemeja

Vlerat historike dhe kulturore te librit “BERATINUS,,

Profesor Dr. Shaban Sinani i jep lexuest nje botim me vlera enciklopedike per historinë , kulturen , artin dhe krishterimin ne Shqiperi.


 Puna shkencore ne kete botim, zgjon dhe argumenton memorien historike te popullit tone. Ky botim ka vlera kombetare dhe me gjere , ai eshte nje argumentim i vlerave te kultures shqiptare ne kulturen boterore.


Qe ne hyrje profesori argumenton qenien e hapësires shqiptare si vendi i takimit me kulturen e madhe dhe me heronjte e levizjes dhe te mendimit njerezor . Kjo nuk eshte rastesi , ata do te gjenin ne kete hapësire, sipas shprehjes se autorit , “ nje elite intelektuale , qe dinte te lexonte programet me te perparuara te kultures boterore, qe kishte nevojë per keto programe , qe ftonte vlerat dhe personalitet e medha dhe dinte t’i ruante , t’i fshihte , t’i çmonte , t’i nderonte dhe t’u jepte mbijetese ,,.


Ne botimin “ Beartinus” ne te cilin autori evidenton vlerat e kultures Shqipetare , duke realizuar nje pune voluminoze te paarrirë me pare . Analiza per origjinen , permbajtjen dhe tipologjinë qe ju beni per 100 kodiket dhe 17 fragmentet, i ben nje nder kultures dhe popullit tone per te njohur kulturen e paraardhesve te tij. Ne te njejten kohe autori shpreh dhe argumenton punen e brezave per ruajtjen e ketyre vlerave.


Ne beratesit duhet t’i shprehim mirenjohjen autorit per evidentimin e vlerave te ketij qyteti ne botimin e tij , Beratinus. Ne analizen qe autori i beni kodikeve, 75% e tyre i perkasin qytetit te Beratit. Ne se profesor Sinani shprehet se Shqiperia ka qene nje kryeqender e dore-shkrimeve ungjillore, Berati eshte sipas shkrimit te profesorit kryeqender e shkrimeve ungjillore per Shqiperine.


Per here te pare vjen ne vemendjen e lexuesit dhe qytetarit te Beratit, vlerat e kodikeve te Beratit , ne veçanti te “ Kodikut te Purpurt te Beratit,, qe deri tani ka degjuar per te , por nuk i ka njohur vlerat e tij. Vendosja e dy kodikeve te Beratit , ne 7 kodiket e llojit te vete ne kulturen boterore eshte tregues i vlerave kulturore dhe intelektuale te ketij qyteti. Berati aktualisht eshte regjistruar ne listen e pasurive te kultures boterore, me dy kodiket “Beratinus 1 ,, dhe “Beartinus 2 ,,


Ne nje kapitull te veçante autori bene nje veshtrim te shkurter historik te zhvillimit të qytetit , per te argumentuar bazen mbi te cilen u ngrit kjo kulture, por ajo çka eshte e re ketu eshte analiza per zhvillimin e shkrimit deri tek letersia dhe arti i piktures. Ne kete veshtrim autori i jep per here te pare lexuesit te Beratit te dokumentuar perpjekjet mbi njerezore per ruajtjen e vlerave kulturore dhe veçanrishte te “ Kodikut te Purpurt te Beratit ,, ne te gjitha momentet e veshtira qe ka kaluar qyteti . Qytetaret e Beratit vleresuan me shume ruajtjen e kodikeve se sa jeten e tyre ne kater momente te veshtira , kur u pushtua qyteti nga anzhuinet, sllavet , austriaket dhe gjermanet ne luften e dyte boterore. Vleresoj teper te rendesishem vleresimin qe autori ben per Beratin kur shprehet : “ Qyteti qe lindi dhe u rrite midis vlerash kulturore , te cilat i pranoj bujarisht pavarsisht nga vinin, si shkrime te shenjta te krishterimit e si letersi fetare e besimit musliman . Fryma shembullore e bashkejeteses , qe shprehet edhe ne faktin e fqinjesise se shendeteshme te “ Kodikut te Purpurt te Beratit ,, me “ Sixhilatin e Beratit ,, dy kryevlera te trashgimise arkivore – secila ne llojin e vete – perben nje pervoje historike me vlera bashkekohore ,,.


Botimi “ Beratinus ,, eshte nje argument me shume qe Berati te zere vend ne kujtesen dhe kujdesin e kultures boterore . Berati edhe gjate gjithe ketyre viteve te zhvillimit te proceseve demokratike eshte simbol i bashkejeteses se besimeve te ndryshme fetare ne Shqiperi.

Ju faleminderit, profesor, per punen dinjitoze qe keni bere per vendin dhe qytetin tim.

Ymer Kordha
Që identiteti të mos zbehet

Qyteti 

Qytetari i nderuar i Beratit, përpara pyetjes “Ç’bëhet me mua?” duhet të artikulojë fort pyetjen: “Çfarë bëj unë për vete?”.  Me kohë në Berat qytetarët kanë harruar të kërkojnë atë që iu duhet dhe iu takon. Përpos një vullneti pritjeje e shprese gëlojnë harbutëria, shesin dokrra gjithfarë idiotësh, përshtyjnë qytetin në fytyrë gjithfarë lyrashësh, të cilët spërdridhen shalëve të pusht (etit). 


E admiroj durimin tuaj si Kalaja. Tmerrohem nga pranimi i filozofisë së vjetër “Hapi rrugë budallait!”. Horri që bën budallain nëpërkëmb qytetarët, shkel të sotmen dhe të ardhmen e tyre, tenton të na drejtojë.


Në një qytet me vlera si Berati, primitiviteti dhe harbutëria bien më shumë në sy. Në Berat ka shumë mendje të lira dhe të ndritura. Por shpesh tulaten para horrave që kohët e fundit tundin nëpër duar edhe diplomën universitare. Kjo kategori e sprovuar me intriga të zeza është mbytja jonë, është terri  që nuk na lë të shohim rrugën tonë. Ata që bëjnë me gisht punëtorin korrekt dhe  hallexhiun për të fshehur aleatin e tyre, hajdutin janë faqja jonë e zezë. Çdo ditë kjo skotë end litarin, të cilin tenton të na e hedhë në qafë. Këta janë turpi ynë le t’i flakim ata në Osum. 


Ju kërkojmë ndjesë ambjentalistëve për ndotjen e lumit. Le t’i braktisim në muzeun e memorjes në stendën e epokës së zgjyrës. Ky qytet ka nevojë për dlirësi, ka nevojë për dritë, ka nevojë për njerëz.


Sporti

Unë besoj se 82 vjet jetë bëjnë pjesë në identitetin e një qyteti. Ky është ekipi i futbollit “Tomori”. Ai u krijua si një tubim i ëndrrës së rinisë në kohë të vështira. Por ai jetoi se u ushqye me dashurinë e këtij qyteti. Ai e bëri historinë e vet. Më vjen mirë t’ju them bashkëqytetarëve të mi se ai i rezistoi edhe epokës së zgjyrës, ndonëse mjaft i lodhur, mjaft i drobitur. Atë e mbajtët gjallë ju, bazhkëqytetarët e mi. Le ta forcojmë që ta ngremë lart si mali ynë. Gara është e gjatë. Brenda saj ne i pranojmë të gjitha, por me ndershmëri e drejtësi. Guxuam dhe morëm përgjegjësinë për themelimin e shoqërisë sportive “Tomori”, si shoqëri anonime në bashkëpunim me bashkinë e Beratit. Kjo formë u zgjodh si më atraktive dhe më operative në kushtet ku futbolli funskionon si industri sportive.


Ne jemi të sigurt se do ia dalim.


Nuk na trembin as gojët e liga, as stërkëmbëshat gjatë rrugës. Ne kemi vetëm një merak...tifozërinë. Ju jeni forca e skuadrës. Ju presim në stadium. Ju lutem mos na lini vetëm në këtë garë! 

Edmond Malodhari

“Tomori” kryeson kampionatin 
“Tomori”- “Laçi” 3-0

“Tomori”: Bytyçi, Asllani, Dino, Lika, Prela, Aliaj, Gjondeda (Kurti), Novi, G. Arbëri (Hysi), Dalipi, Bubeqi, Shehaj. Trajner Th.Arbëri, D.Dumi.


Golashënues (autogol në minutën e 35), Lika në minutën e 53 dhe Dalipi në minutën e 68. 


Ra në sy loja kolektive që ia ka munguar ekipit në ndeshjet e kaluara në fushën tonë. Repartet luajtën në harmoni. Pjesa e dytë tregoi nivel të lartë edhe spektakël. “Tomori” arrin kuotën 10 pikë dhe kryeson. Pas tij vjen flamurtari me 9 pikë, Apollonia me 8 pikë. 


Golashënuesit më të mirë:

Hysi me tre gola, Dino me dy gola dhe Bubeqi me 2 gola.
Lajmëtari
Mësimdhënia dhe mësuesi në klasën e parë të ciklit të ulët

Historia e mendimit pedagogjik ka kaluar në disa faza përzgjedhëse të metodikës  së mësimdhënies e të përvetësimit të njohurive për kategorinë e nxënësave të klasës së parë në arsimin e ciklit të ulët. Përshkallëzimi i kërkesave me tendecë ngritjen cilësore në periudha të caktuara eksperimentuese  në kohë e vende të ndryshme, ka sjellë përparim të ndjeshëm në hartimin e teksteve dhe metodave të mësidhënies në shkollë. Në abetaren e re “Shkronjë pas shkronje” fituese e konkursit të shpallur nga MASH (Ministria e Arsimit e Shqipërisë), është shprehur mendim i avancuar pedagogjik me shkallë njohje nëpërmjet së cilës përfiton njohuri të qëndrueshme. Vlerat pozitive njohëse qëndrojnë në paraqitjen e lëndës në tërësinë e vet, mbi bazën njohëse të fëmijëve, pasi në të janë pasqyruar shfaqje të realitetit të prekshme për fëmijët në praktikën e përditshme, duke shmangur ato elementë që në tekstin e mëparshëm e kishin kosumuar vlerën duke mbetur arkaike. Metodat e mësimdhënies që nga fotografimi i thjeshtë e deri te analiza e sinteza shkronjë pas shkronje, në fjalë e fjali të plota, janë bazë për të garantuar nivel cilësor të mësimdhënies. Ballafaqimi me realitetin në praktikën e përditshme ndesh në disa vështirësi që jo rrallë bëhen kontradiktore e kërkojnë ndërhyrje e masa përgatitore nga dikasteri.


Së pari, nisur nga niveli i jetesës, kushtet sociale dhe baza  për zhvillimin e intelektit të fëmijëve në zonat urbane është më e përparuar krahasuar me atë të komunitarëve të zonave rurale.


Baza e njohjes dhe kushtet social-ekonomike janë në disnivel të përhershëm që mbetet i hapur nga çelja e deri në mbyllje të ciklit të ulët dhe atij të lartë të shkollës tetëvjeçare, kontradiktë që has në një sërë vështirësish e që kërkon një studim të përqëndruar nga dikasteri si në përzgjedhjen e kuadrit për mësimdhënie, ashtu edhe për sigurimin e bazës mësimore didaktike në zonat rurale. Në realitet ndodh e kundërta. Në shkollat e zonave urbane në klasat e para dhe në vazhdim përqendrohen mësuesit më me përvojë, baza mësimore didaktike është më e pasur ndërkohë që në zonat rurale ka mangësi të theksuara në të dy këta elementë. Për pasojë niveli i mësimdhënies krijon disnivel, gjë që reflektohet edhe në  nivelin e përvetësimit të njohurive nga nxënësit.


Rrugët dhe mundësitë për zbutjen e kësaj kontradikte mendoj se mbetet një objekt pune studimore me afate kohore të ndryshme sipas zonave, nëse ekziston vullneti i mirë i institucioneve të larta shtetërore.


Përkujdesja me masa konkrete për zgjerimin e sistemit të arsimit parashkollor është nëj hap i drejtpërdrejtë që ngushton disnivelin midis fëmijëve të zonave urbane dhe atyre rurale  që ulen për herë të parë në bankat e klasës së parë. Kjo shkallë inferioriteti reflektohet edhe te vetë mësuesit.


Politika e kuadrit shfaq mangësi të theksuara me shtrirje në kohë e në territor, një tjetër arsye  kjo jo e rastësishme, dukuri me ndikim të drejtpërdrejtë e pasoja negative në tërë procesin mësimor- edukativ të klasës së parë. Një vështrim sadopak sipërfaqësor të bind, pasi në zonat rurale e sidomos në ato të thella malore të qarkut tonë e më gjerë në shkallë vendi, faktorit migrim e braktisje, rënimit tërësor të godinave shkollore, u shtohen edhe më primari shqetësim, mësuesit e pakualifikuar dhe ata pa arsim përkatës që çdokush me të drejtë, do ta quaj fatkeqësi e së tashmes për të ardhmen.


Reformimi i sistemit të arsimit nuk është një kalkulim i thjeshtë matematik siç është kuptuar e vepruar deri tani, të paktën në kushtet e komunitetit tonë, por është një problem që kërkon konceptim më të gjerë teoriko-praktik, një studim ku të parashikohet deri në një farë mase të konsiderueshme efektiviteti.


Përfitimi i shoqërisë dhe individit i këtyre reformave është njësia matëse e efektivitetit të tyre. Realiteti ka shpalosur  të kundërtën. Në emër të reformave nga përzierja me apo pa ndërgjegjje e shkallës njohëse me nivelin amatoresk të drejtimit apo interesave ka nxjerrë në skenën shoqërore probleme shqetë-suese që jo rrallë herë janë të mprehta pa llogaritur fare dëmin e së ardhmes së fëmijëve. Në kontakt me drejtues shkollash, prindër e mësues ndeshim në veprime të papërgjegjshme që jo rrallë herë quhen qesharake si transferime të mësuesve nga një cikël në tjetrin kur asnjeri nuk përshtatet. Ja një fakt konkret: Një mësuese mëse njëzet vjet ushtron profesion në ciklin e lartë të shkollës tetëvjeçare, “reforma” e ngarkon me mision të zbresë në ciklin e ulët ose anasjelltas, një mësuesi ciklit të ulët për shumë vite, një ditë të bukur e sheh veten në ciklin e lartë ku jo rrallë herë duken si monumente kulture.


Kuptohet që një praktikë e tillë drejtimi ka pasoja, shfaq nivelin e aftësive intelektuale e profesionale si në mësimdhënie ashtu edhe në drejtimin e sistemit të arsimit, bëhet pengesë serioze për ecjen përpara të mendimit të përparuar pedagogjik dhe rritjes e përsosjes së mëtejshme të metodave në përvetësimin  e njohurive duke e vlerësuar nxënësin si objekt dhe subjekt  të edukatës.


Metoda bazë -analizë sintezë që deri më tash është më efikasja në tërë procesin mësimor, në veçanti në atë të mësimit të abetares, detyrimisht kërkohet të njihet në themel nga mësuesit e të gjitha klasave të ciklit të ulët dhe të arsimit parashkollor për t’u dhënë fëmijëve të kësaj moshe njohuri të qarta, të lehta për t’u kuptuar e të paraqitura  nga ana vizuale për t’u ngulitur e mbajtur mend gjatë në kujtesë.


Eksperimentet janë të pranueshme, por kur bëhen masive e të pakontrolluara janë me pasoja e të dëmshme për shkollën e shoqërinë, duan kohë të riparohen.


Shoqërimi i klasave në arsimin tetëvjeçar për ciklin e ulët është një praktikë  aplikimi i së cilës ka dhënë  frute dhe efektiviteteti, është bërë i pranishëm për të gjithë. Debati nëse duhet të mbeten mësuesit e klasave të para të specializuara për shumë kohë, apo jo, mendoj se është një problem që përherë duhet të qëndrojë në vëmendjen e drejtuesve e të studiuesve për problemet  pedagogjike. Praktika ka vërtetuar se është më me vlerë të mbeten të përzgjedhur si metodistë dhe psikologë mësuesit e klasave të para, të përzgjidhen e kualifikohen nga koha në kohë. Praktika që ndiqet në shkollat jopublike, ajo e trashëguar ndër vite dhe mendimi i përparuar pedagogjik, janë probleme jo vetëm të së tashmes, por edhe të së ardhmes për t’i dhënë brezit të ri nivel cilësor në tërë procesin  e mësimit, përvetësimit të njohurive të programuara, edukimit sa më të qëndrueshëm, që e ardhmja të çelë horizonte të reja botëkuptimi shoqëror.

Namik Gjoni

... Që të mos shtyjë me një “Shtyje”

Është vështirë që të besosh se në fjalët e para ngjatjetuese të shqiptarëve të mos dëgjosh përherë e më shpesh fjalën “Shtyje” që vjen fill pas fjalës aq njerëzore e të zakonshme përshëndetëse: “Hë , ç’kemi?”


 Natyrisht këtu nuk është fjala për një lloj testimi që disa vajza me mikrofon në dorë e bëjnë diku në të dalë të një lokali kafeneje ku me të vërtetë do të gjesh shumë syresh. Është fjala për një psikologji mbarëpopullore që edhe pse të trishton, nuk mund të mos e pranosh se, të paktën deri tani, na ka zënë disi këmbën si një ferrë e keqe, bezdisëse, pse jo edhe gjakosëse për realitetin ekzistues.


“Shtyje..!Në fëmijërinë e largët të një brezi të mesëm ,por edhe pak më të ri, të gjithëve na ka mbetur në përfytërimin tonë një grup njerëzish këmbëbaltosur, duarbaltosur, supbaltosur që shtyjnë me supe, me duar një qerre boshtthyer, rrotëthyer për ta nxjerrë atë nga bataku ku e ka futur vjetërsia e drurit të konsumuar, apo paaftësia e drejtuesit të qerres. Nëse ky veprim nuk vjen në përfytërimin e secilit kaq i saktë, ai vjen me mesazhin që përcjell në të gjithë kohërat.


Në kohërat moderne “Statusin “ e të shtyrit e kanë marrë disa kollareshtrënguar që diku në një rrugë të largët mund të shtyjnë ndonjë makinë të prishur apo të etur për karburant.


Po ka vite, shumë vite, që fjala shtyje është bërë një rregull i pashkruar i jetës të një njeriu, i një grupi njerëzish,pse jo edhe i mbarë shoqërisë shqiptare.Një psikologji çekangoditëse jo thjesht e një dembeli ( në çdo kohë do të ketë njerëz të tillë),e një njeriu të sëmurë, të moshuar që e ka mbushur komodinën me lloj –lloj ilaçesh që i kërkon pleqëria e sëmurë,e një njeriu që nuk e ka vizionin e së nesërmes, po shumë më tepër se kaq.

Lind pyetja: Çfarë mund të presësh  nga një njeri miop, nga një njeri dritëshkurtër, të verbuar me sy të hapur që  e mat kohën e përditshmërinë monotone, rutinore me këtë fjalë të trishtuar SHTYJE. 


Natyrisht këtu nuk bëhet fjala për plane të shkruara apo të pashkruara të hedhur në një letër të bardhë .,por për ata motivim të lartë që ka e duhet të ketë një njeri, një shoqëri, një komb i caktuar për atë që dëshiron të prekë nesër.Më guximtarët lexues mund të më thonë : “ Sado të bukura mund të jenë fjalët e shkruara , ato edhe mund të mos zbatohen kurrë!”A është një vlerësim për vete për familjen e për shoqërinë kjo fjalë-etalon ?Jo, kurrsesi jo.Oponentët e mendimit tim ,(por dhe unë personalisht,) kanë parasysh ata pushtetarë të lartë,qoftë edhe më të ulët që kanë një kolltuk, një karrike zyrtari, që kanë një celular të paguar me karta të dhëna nga shteti,një sekretare, apo një makinë. Edhe ata bëjnë plane të bukura, fort të bukura me kompjuter. Për ironi, planet e tyre janë aq të plota në dosje. Në mbledhje kthehen në premtime.Në TV kthehen në buzëqeshje pafund. E hedhjes së përgjegjësive te të tjerët.Para një ndëshkimi të mundshëm me njëmijë mënyra përpiqen që vendimet t’i hedhin në koshin e pluhurosur. Me një ngarendje për t’i shkuar deri në fund në kufirin e fundit të shpenzimit të dietave të parashikuara, të karburantit të planifikuar, të lëvizjeve brenda e jasht shtetit.


Në ballafaqimin filozofik të këtij koncepti fjalartikuluesi i këtij sllogani, nuk mund të trajtohet në asnjë mënyrë si viktimë e vetvetes, e mungesës së kulturës, tek e cila shkon përnjëherë mendja e një analisti social. Kujtoni një fakt nga praktika shtetërore e ditëve të fundit . Një njoftim i Ministrisë së Financave, dalë ditët e fundit, tregonte se ish-qeveritarët e ish- kryeministrit Nano vetëm në dy javët e fundit të qeverisjes së tyre në prag të dorëzimit të pushtetit, kishin harxhuar miliarda lekë nga fondi i buxhetit të shtetit. Edhe në se Nanoja nuk ka dalë para mikrofonit për të urdhëruar zyrtarisht këtë vjedhje publike në emër të fjalës SHTYJE , të gjithë ish- ministrat e kishin ndoshta më mirë se vetë ustai i tyre parasysh këtë parim, këtë lojë deri në “bilbilin e fundit “ të ndërrimit të kolltukëve.


Verifikimi, gjetja, apo edhe ndëshkimi është çështje sa parimore aq dhe teknike e zyrtarëve të tanishëm. Pse jo edhe një detyrim për këtë popull ende të varfër para këtyre shumave përrallore. Në një plan tjetër ai mund të jetë edhe një ogur i mirë për fjalën NDRYSHIM. Së pari, për pushtetarët e rinj që të mos kenë më në të përditshmen e tyre mentalitetin e disfatistit për këtë popull me fjalën SHTYJE.

 
Sepse përballë tyre kanë ende një njeri të thjeshtë, të  papunë, të  pamundur ekonomikisht për të shkolluar fëmijët, të  pafuqishëm për të përballuar sfidën (lexo: vlerën financiare), e një gjyqi të pafund ku për ironi nuk ka as fajtorë e as viktima, nuk ka as drejtësi e as padrejtësi (!) nuk mund të rrish indiferent. Fjalën “Shtyje!”në pamje të parë nuk mund ta quash më “sëmundje” individuale.


A do të ketë në shoqërinë e re demokratike që po ndërtojmë lojtarë të lojës SHTYJE.Natyrisht që po. Mbase shumë më pak. Kjo psikologji sociale shqiptare nuk ka ardhur spontanisht dhe nuk mund të hiqet kaq lehtë. As brenda një dite. Një ndarje me thikë e pushtetit nga hallet e popullit, një korrupsion i paparë me mendimin se “merr ç’të mundësh se do të ikim”e ka bërë këtë të fundit mosbesues, indiferent, zhgënjyes, dembel, pa prespektivë. Le të bëhemi një çast të ndërgjegjshëm për të mos u ndarë më nga KONTRATA sociale dhe politike për ta ngritur shoqërinë në nivelin e pranueshëm të motivimit e të optimizmit për të nesërmen ku secili ka e do të ketë pjesën e vet. Që më 1883 filozofi Niçe ka shkruar. ”Unë kam diçka të pacënueshme e të pazëvendësueshme, diçka që shkëmbin të dërrmon: ky quhet vullnet”. Të pranosh ndryshimin në koncept është njëlloj sikur të kesh një orë të mirë, por që duhet ta kurdisësh kur duhet e si duhet. Në librin e shenjtë të Kur’anit ka një ajet të bukur:”PASHA KËTË  MENGJES!”,që natyrisht e thotë ai njeri që i gëzohet ditës së re ku do të realizojë një pjesë të ëndrrave të tij. Vetëm kështu  do të matet më mirë Ora e së Nesërmes me një tik-tak të prerë e të rregullt. Antifjala e fjalës “SHTYJE” duhet të rrezatojë energji, vitalitet, vizion, besim, këmbëngulje e, padyshim, edhe... sukses. Si për një logjikë të lumtur do të ketë një shpëtim edhe për ata të “sëmurë”nga kjo sëmundje.


Dridhem nga fjala “Shtyje!” Më këneton artikulimi i saj. Më trishton e më revolton Antiurtësia e saj, sidomos kur e dëgjoj nga shumë njerëz. Pse jo, edhe nga unë, kur e shoh veten para një tuneli të errët që nuk i duket mirë dalja. Më trishton kuakja e bretkosave të moçalit, para të cilave e di mirë se duhet të pastrosh moçalin që të largohen bretkosat.Namik Selmani

Vëllezër, mos t’ju gënjejë mendja se nuk do të heshtim!


Këto ditë, sidomos pas fillimit të punës nga qeveria demokratike, në kafenetë e qytetit, por më shumë në atë të selisë ku ndodhet PD, kryefjala e bisedave është ajo e bërjes së kuadrit nga “specialistët” e qytetit. Këta specialistë nuk kanë as ngjyrë, as turp e as kollonë kurrizore. Në vitet ’90-të hodhën teserat e kuqe dhe, o burra pas berihajtë, të çirremi dhe ne e të zëmë nga një vend në adminsitratën e re. Dhe i  zunë vendet. Erdhi viti i  mbrapshtë i ’97-ës. Këta qenë të parët që ulërinin kafene më kafene: “...si na gënjyen xhanëm, nuk e dinim se kujt i paskemi shërbyer (megjithëse më shumë e vodhën se sa i shërbyen qeverisë demokratike), ishin pikërisht këta, që ia ulën reputacionin në sy të popullit aq sa nuk kishte më. Qeraxhiu i Bënçës, shpiku “meritokracinë”(në fakt ishte sh...kraci), siç e quajti  Agolli, administratën Nano. Po pelivanët, hëngrën bukë përsëri për 8 vjet me radhë. Jo vetëm që hëngrën bukë, por vunë dhe kapital të madh. Disa janë larguar nga puna, pikërisht për abuzime e ryshfete. Disa punuan e morën pjesë në të tëra mitingjet e PS-së u çirrën e u ngjirën për kryehajdutin, i skuqën shuplakat për nënën parti, se në fund të fundit të mos ishte nëna e tyre direkt, ishte nëna e babait, pra, ishte gjyshja jonë e dashur. Çudi, tani që nëna e babait dhe gjyshja e tij humbën, ia kanë nisur pallës nëpër kafene se paskan  hequr të zitë e ullirit nga hajdutët, që mezi u bindën për të ikur?! Janë pikërisht këta që kanë filluar të bëjnë kuadrin nëpër kafene, duke ngritur në qiell x-in apo y-in, se qenkan adapt, qenkan të ndershëm të pakorruptuar. Dhe më e bukura është se të gjithë llapin vetëm për disa vende pune ku, paraardhësit e tyre në këto zyra kishin bërë lekë me thes. Një gjë i kujtojmë këtyre pelivanëve qofshin blu, si bluja e detit, të ngelur  të papunë nga ish-komunistët që ikën, qofshin rozë si trandafili, por që mbahen për të ndershëm, qofshin të gjelbër a të verdhë, ne nuk do ta mbyllim gojën për hir të partisë që të mos njollosin emrin e saj! Jo vëllezër, harrojeni këtë. Do të na keni pas më shumë se sa u kemi qëndruar dhe u qëndrojmë socialistëve. Ne nuk mbrojmë partitë. Për to nuk na bëhet vonë. Ne mbrojmë djersën e mundin tonë, mbrojmë taksat tona, mbrojmë nderin e qytetit dhe të vendit tonë, që socialistët e bënë në sy të qytetarëve tanë dhe të ndërkombëtarëve rreckë për të fshirë këmbët. Këtë harrojeni!

Këshilltarët

U bënë 15 vjet që qyteti ynë ka përfaqësuesit e vet në këshillin bashkiak. Këta njerëz i zgjedh partia e vet, sipas kontributeve që kanë dhënë në parti, disa të tjerë zgjidhen se pasi konkurojnë për ndonjë parti fantazmë e pasi kanë marrë votat vetëm të një pjese të farefisit e të krushqive, bëhen përfaqësues të popullit në këtë organ ku në këtë “tempull” duhet të kishin zënë vend jo militantët e partive, por mendjet dhe truri i qytetit, jo ata që për hir të urdhërit të partisë janë gati t’i thonë të bardhës e zezë. Në këtë “tempull”, ku duhet të hartoheshin planet për të mirë të qytetit dhe qytetarëve, jo rrallë thuren aleanca për t’i sabotuar këto vendime e për të marrë të tjera që dikton partia.


U bënë kaq vjet që në këtë organ janë po ata njerëz, po ato “mendje të ndritura”, po ata të gjithanshëm. Këta njerëz aq shumë janë familjarizuar njëri me tjetrin, saqë duken si të jenë kushërinj. Aty zihen aty pajtohen. Me këtë nuk duam të themi që ata të marrin koburet e të vriten apo të mbajnë mëri si çiliminjtë, jo, fjalën e kemi te marrëveshjet që bëhen që përpara se të bëhet një mbledhje. Jo rrallë një këshilltar hyn në marrëveshje me një a me disa këshilltarë të tjerë: “ Më përkrah në propozimin tim, se të përkrah unë nesër”. Këto nuk janë me hamendje, jo, nuk janë as shpikje e fantazira, por janë realitete që bisedohen nëpër kafenera, ku pa dashje jemi bërë dëshmitarë. Për një vit kemi zgjedhjet e reja vendore. Ata që e kanë për detyrë të përzgjedhin njerëzit  në këtë tempull të mbrojtjes së të drejtave të qyteit e qytetarëve të përzgjedhin më mirë ata që flasin në emër të qytetarëve e në emër të të ardhmes së qytetit. Po ato fytyra, sado të bukura qofshin, na janë mërzitur. Qyteti ynë nuk ka vetëm 50-60 të mënçur e atdhetarë.

Kur do të përkthehen barnat?

Qeveria që iku, qe qeveri e gënjeshtrave. Shumë premtoi e asgjë nuk bëri. Premtoi kthimin e parave që mori Xhemal Dauti me shokë. Nuk ktheu asnjë lek. Premtoi të hapte 250 mijë vende pune, mbylli po kaq të tjera. Tha, do të zbusë varfërinë, e bëri më të skajshme e më të përgjithshme. Na tha, do të na afronte me Evropën, na largoi akoma më shumë. Na tha se do të na ndërtonte mijëra apartamente nga kredia greke (që nuk u dha kurrë), nuk ngriti asnjë shtëpi. Tha do të zhdukte korrupsionin, u bë vetë flamurtar i tij. Na tha se për tre muaj do të kishin të gjithë barnat përdorimin shqip (premtim i vitit 2005), nuk gjenë gjëkundi përpos barnave të profarmës, të jenë në gjuhën shqipe. Ju pyesim ju drejtues të institucioneve që i keni në varësi, deri kurë do të vazhdojë tallja juaj me ne? Deri kur ju do të bëni realitet atë që keni premtuar vetë? Jo vetëm për këtë, por jemi i vetmi vend në botë që nuk e dimë se çfarë pimë e si duhet ta pimë, sikur të ishin analfabetë e injorantë dhe për çdo gjë duhet pyetur farmacisti. Prononcohuni e jepni një afat. Ta dimë se keni ndryshuar nga qeveria që ju ka emëruar sot e tetë vjet më parë!

Nostalgji për filmin apo për diktaturën?

Ky shkrim, do një analizë më të hollësishme, më të gjatë e të plotë, por si fillim po mjaftohem me kaq. Ka kohë që populli ynë e ka zgjedhur rrugën e tij, ka zgjedhur rrugën e demokracisë, atë antidiktatoriale. Por, për çudi, dhe partia që ishte në pushtet, megjithëse e dalë nga një parti e diktaturës, e pranoi hapur (shpesh drejtues të saj e anatemojnë diktaturën, por dhe diktatorin), disa institucione të medias pamore nuk rreshtin së dhëni filma, ku i thuren lavde e himne diktaturës e diktatorit. Këto janë disa nga TV tona lokale, që, meqë nuk prodhojnë dot vetë emisione, nuk përtojnë të blejnë nga një kasetë në tregun e zi dhe mëngjes, drekë e darkë, rrinë e shfaqin atë dhe ato, që të gjithë bashkë u ngritëm dhe i dëbuam e më pas dhe i dënuam për krimet e bëra për 45 vjet. Jo vetëm kaq, por nuk ka ngelur bodigard i ministrave të pushkatuar, ish-vetë punonjës të rëndësishëm të diktaturës, pa thënë fjalët më të liga e pa i adresuar akuzat më të rënda për kanibalin që hëngri një nga një shokët e vet. E pra, këtë biçim krimineli , këtë diktator e tiran të popullit, disa TV-ve, mbase pa dashje, ua servirin fëmijëve si babaxhan e njeri të mirë. Dikush duhet të shikojë e aprovojë programet e filmat e këtyre TV. Një kërkesë të tillë do t’i bëja prefektit sa po të emërohet. Kanë kaluar 15 vjet që kur fëmijët në kopsht nuk mësojnë më me detyrim fjalët Parti-Enver! Por këto po ua mësojmë me filmat që japim. Pyetja tani për tani është kjo: Zotërinj, ju keni nostalgji për filmat, apo keni nostalgji për diktaturën dhe diktatorin?

A keni gëlqere ju të policisë rrugore?
Sado që kemi shkruar herë pas here për këtë temë, vetëm njëherë sektori i qarkullimit rrugor na dëgjoi. Kjo herë qe kur qytetin tonë do ta vizitonte për herë të parë kryeministri që iku dhe kryetari i partisë që dha dorëheqjen. Vetëm këtë herë policia e qarkullimit rrugor plotësoi një propozim tonin që në çdo dalje nga rrugë dytësore për në rrugën kryesore, të shkruhet me bojë që nuk del lehtë, fjala STOP! Kjo fjalë e ka “magjinë” brenda. Ajo i bën thirrje drejtuesit të mjetit që në atë vend më parë duhet të ndalojë, pastaj të vazhdojë rrugën pa shpejtësinë e parë, pasi është siguruar që rrugën e tij do ta presë një automjet tjetër që vjen nga rruga kryesore. Meqë ato ditë e ndiqja shokun Fatos kudo që shkonte në qytetin tonë, për llogari të gazetave që donin shkrimet, më erdhi mirë, që kur mori kthesën te Rrapi, pa fjalën STOP dhe m’u duk se  tundi kokën e tha: “Mirë, bukur”. Po kështu, më vjen mirë se dhe sot, aty te Rrapi sa herë që vijnë makina nga lagjja “Jani Vruho”, aty para fjalës STOP! ndalojnë. Po a nuk duhet shkruar kjo fjalë dhe te daljet e rrugëve të dyta nga sheshi i qytetit për në rrugën kryesore? Vetëm një STOP! nuk e disiplinon qarkullimin. Kemi shkruar që duhet në mënyrë urgjente dhe në mënyrë taksative të mos lejohen autoveturat e furgonët të zënë vendin e qëndrimit të autobusit urban! Ky segment duhet të shënohet me bojë të verdhë! Jo me bojë të bardhë. Pseja është e lehtë për t’u kuptuar: Ky vend në asnjë kohë dhe në asnjë  mënyrë nuk duhet të ketë automjet tjetër, përpos autobuzit urban! Përse nuk bëhet?! Nuk e dinë? Në asnjë mënyrë jo! Nuk duan. Ose shqip, vjedhin paratë e dhëna për sinjalistikën horizontale. Ja, ajo fjala STOP! që u shkrua për Fatosin dhe sot e kësaj dite nuk ka dalë, nuk ka dalë se është shkruar me bojën e duhur dhe me cilësinë e duhur. Tani më shumë se kurrë ka nevojë rruga që të ketë sinjalistikën horizontale, sepse kanë filluar shkollat. Për fat të keq të gjitha shkollat i kemi buzë rrugëve, kur duheshin të paktën 100-200 m. larg nga rruga kryesore. Tani,  të ndihmojmë me atë që kemi vetë në dorë. Nga të dy anët e rrugës, ku del hyrja e shkollës, të shkruhen fjalët STOP! Të bëhet vizimi i dukshëm dhe i rregullt për kalimin e nxënësve. Kjo duhet bërë para çdo shkolle, nëse nuk duam që të kemi viktima në fëmijë, që janë të pakujdesshëm kur dalin nga shkolla. Në orarin e daljes nga shkolla mund të aktivizohen  dhe fëmijë në rolin e rregullatorit të trafikut, sigurisht në prani të një polici. Sinjalistika horizontale është e nevojshme kudo, rrugën kryesore, që nga hyrja në lagjen “Barrikada” e deri në Uznovë. T’i mësojmë njerëzit të respektojnë vijat e bardha. E para, mbrojnë jetën e tyre, e dyta, respektojnë shtetin ligjor. Po, po, shtetin. Pikërisht ato vijat e bardha janë shteti! Janë ligji! Dhe e treta, të mos i lëmë ata të policisë që t’i vjedhin fondet që janë dhënë për këtë punë. Sepse me siguri që për sinjalistikën ka fonde. Le të bëjë një kontroll, kontrolli i shtetit në polici të shohë sa fonde janë dhënë dhe sa herë janë shkruar vizat e bardha vetëm me një STOP për Fatosin, nuk i thuhet STOP! korrupsionit në asnjë institucion.

Plehrat nuk digjen vetëm në Moravë

Në lajmet e “Onufrit” të ditës së martë, dëgjova një prononcim kundër djegies së plehrave në Moravë. Kjo kritikë që i drjtohej pushtetit vendor, ishte mëse e drejtë, se tymi nga djegia e plehrave është me rrezikshmëri të madhe. Po duhet thënë se plehrat nuk digjen vetëm në Moravë. Ato digjen edhe brenda në qytet. Kaq herë jemi ndeshur me djegien e tyre në mes të ditës, ose edhe në kohën e  mbrëmjes, kur qytetarët janë duke shëtitur, përballë prefekturës dhe këshillit të rrethit, në kazanët që ndodhen në krah të hotel “Tomorit”. Po smogu e ka mbuluar qytetin edhe nga djegia e plehrave pranë bankës në të përpjetën e Kalasë, ose edhe nga ana e lagjeve pranë spitalit. 


Ditën e  mërkurë, në mëngjes herët, nga ora 2.30 minuta, më doli gjumi nga një erë e keqe. Fillimisht mendova mos ishte ndonjë ndikim nga lajmi i dëgjuar nga “Onufri”. U ngrita dhe e  hapa më shumë dritaren. Nga ana e spitalit,  në dritën e vetullës së hënës, dilte një re e madhe tymi, që ngrihej përpjetë dhe që era e sillte në drejtimin e qytetit. Nuk kisha qenë i gabuar. 


Këto raste nuk janë të shkëputura, janë të vazhdueshme. Është dikush që u vë zjarrin plehrave. Dorën e këtij dikushi  e ka për detyrë ta frenojë bashkia.

Agim Mehqemeja

Intervistë me zotin Martin Heusinger

Kush është Martin Heusinger

 (vendlindja, edukimi, punësimi, etj)
Jam lindur ne Gjermani, ne qytetin Coburg, para 37 vjetësh. 

Kam studiuar gjeografi dhe shkencat sociale ne Mynih dhe Strasburg. Kam bere edhe nje vit trajnim pasuniversitar per komunikim profesional. Specialiteti im jane konceptimi dhe organizimi i projekteve nderkombetare per zhvillimin ne nivel rajonal dhe lokal, marredheniet me publikun dhe marketingu. Para se te vija ketu ne Berat, kam punuar 3 vjet si manaxher projektesh per kerkimet ne treg ne fushen e marketingut dhe tashme kam krijuar ndermarrjen time te re per konsulence “Regio-Berater”.

Ju vini nga një vend mjaft i zhvilluar siç është Gjermania, cilat qenë përshtypjet e para nga Shqipëria?

Zhvillimi nuk ka vetem nje fytyre, por disa, ka edhe diçka qe fshihet mbrapa fasades dhe Gjermania nuk eshte vetem nje “parajse”. Kam udhetuar ne disa kontinete te botes e çdo vizite tregonte qe çdo vend ka nje jete specifike, dhe qe lumturia dhe pasuria nuk jane motra. Personalisht nuk me pelqen te bej krahasim Shqiperi - Gjemani ne menyre te pergjithshme “me i mire, me i keq”. Shqiperia nuk eshte ashtu siç mendojne te huajt shpesh per te, por nganjehere nuk eshte as ashtu siç mendojne shume shqiptare per te!


Pershtypjet e para i kam patur ne viziten e pare ne shtator 1998. Une kam ardhur me gruan time , beratase, per pushime, per fat te keq nje dite pas vrasjes se deputetit te PD Azem Hajdari, dhe situata ka qene mjaft kritike. Ne rruge kishte shume police te maskuar, me plot armatim. Hyrja e Tiranes ishte bllokuar me tank. Nuk ishte koha per turizem e pushime.


Erdhët në qytetin e Beratit për të punuar dhe jetuar. Cilat janë lidhjet tuaja me këtë qytet?


Natyrisht, te githa lidhjet kane filluar me gruan time. Ajo eshte nga Ura Vajgurore. Enkeleda eshte diplomuar ne ekonomik ne Gjermani, me nje koncept per zhvillimin e turizmit per qytetin e Beratit. Ka patur noten me te mire, por per fat te keq nuk gjeti mbeshtetje per te realizuar kete koncept. Ne kemi menduar pastaj qe duhet qe ne vete te fillojme nje iniciative konkrete dhe pas nje viti pergatitje ne kemi ardhur ne janar 2004 ketu per te realizuar programin “Promovimi i turizmit dhe nje zhvillim rajonal te integruar ne Berat”. Sot, pas nje viti e gjysme, iniciativa eshte mbyllur. Mungonte interesi dhe mirekuptimi edhe nga “specialistet” e pushtetit vendor dhe qendror per nje bashkepunim te suksesshem.


Megjithate lidhjet me Beratin do te vazhdojne patjeter: lidhje familjare, lidhja profesionale me projekte per zhvillimin dhe lidhja me Beratin, qytetin dhe rajonin,qe une personalisht e konsideroj si nje vend jashtezakonisht te bukur dhe atraktiv.


Tani ju jeni qytetar i Beratit. Në ç’pikpamje ndiheni i tillë?


95% e shqiptareve e fillojne biseden e pare me mua me pyetjen: “Çfare eshte ai?”, ose : “Nga je?” Kur une pergjigjem: “Jam nga Berati”, asnjeri nuk eshte i kenaqur. Jam qytetar i Beratit, por me leje qendrimi per te huajt. Por ne jetojme jo vetem ne Berat, por edhe ne Gjermani.


Por shqiptaret ne pergjithesi, jo vetem ne Berat, kane nje koncept te qarte kush eshte i huaj dhe kush eshte vendas. Nuk eshte e lehte te te pranojne si pjesetare te barabarte te bashkesise se tyre. Kjo qartesi eshte e çuditshme per mua, sepse ka 15 vjet kohe ndryshimi per mentalitetin shqiptar dhe shume familje shqiptare kane femijet jashte shtetit. Ne njefare menyre per shume prej tyre ti mbetesh gjithmone i huaj. Pra, ndonjehere nuk ka shume rendesi se si ndihesh ti, por se si te trajtojne te tjeret. Megjithate, nga pikepamja e te huajit ne Berat, une i konsideroj fqinjet e mi dhe beratasit ne pergjithesi si jashtezakonisht te kendshem dhe miqesor.


A keni miq në qytetin e Beratit?

Personalisht une konsideroj disa njerez nga Berati si miq e shoke te mi. Sinqerisht nuk jam gjithmone i sigurt per vleresimin e tyre kundrejt meje.  Ishte nje rast konkret para pak kohesh qe ka treguar ne menyre dramatike se fjalet e bukura “miku im” shkojne bashke vetem me shpresat per perfitim personal ne lekë, viza, prestigj dhe kjo kur eshte nevoja edhe ne kurriz te te tjereve. Vetem koha e ndan shapin nga sheqeri.


Cilat janë tri të metat që ju i vini re banorëve të këtij qyteti?


Lejohet nje pyetje e tille? Ne çdo vend te botes njerezit nuk jane te gjithe njelloj. Te meta te perbashketa te nje shoqerie shpesh jane rezultat i nderlidhjeve shume me te medha e te nderlikuara, nga te cilat vuajne te gjithe. Nuk mund t’u bej verejtje njerezve ketu, kur atyre edhe pas 40 vjetesh diktature u mungon nje fare kurioziteti, per t’iu hyre me thelle te vertetave te se kaluares dhe se tashmes se tyre, ne vend qe ta shtyjne jeten brenda guaskes se stereotipit te edukuar me ideologjine e marksizem-leninizmit.  Aq me teper qe femijet shpesh marrin shembull nga prinderit e tyre. Pra, nuk do te ishte keq nje “spastrim” me themel nga keto vjetersira. Nga ana tjeter do te ishte ne te miren e te gjitheve, nese do te tregohej me teper interes dhe imagjinate nga banoret per te marre pjese ne procesin e krijimit dhe asaj qe ndodh ne jeten publike ne Berat, ne vend te indiferentizmit. 


Po tri virtyte?

Beratasit i duan shume femijet. Ne disa aspekte, menyra se si rriten femijet ketu, me kaq shume dashuri dhe perkushtim, eshte shembullore. Ne pergjithesi njerezit jane mikprites dhe dine ta vleresojne nje jete te qete dhe pa stres. Shume beratas tregojne se kane nje dhunti per tregti dhe biznes, shpesh kjo e kushtezuar nga mundesite egzistuese, por qe eshte nje kusht i domosdoshem per gjallerimin e jetes ekonomike ne vend. 


Cili ka qenë përfytyrimi juaj për qytetarët shqiptarë para se të vinit në Shqipëri?  


Nuk kisha nje ide konkrete. Ne pergjithesi kur vete per here te pare ne nje vend te huaj kam mendimin: edhe ketu jetojne njerez, qe perpiqen sipas mundesive qe kane te vene ne vije jeten e tyre dhe une jam kurioz t’i kuptoj ata. Kam ardhur me shume kuriozitet per te njohur me shume nga jeta shqiptare.


Një gjerman dhe një shqiptar çfarë kanë të përbashkët dhe çfarë kanë të ndryshme?

Gjermanet dhe shqiptaret flasin gjuhe te ndryshme, por te dy shpesh kane talent per te mesuar gjuhe te huaja. Mendoj se nuk eshte ndonje gje e rralle qe gjendet nje gjerman dhe nje shqiptar qe jane me afer me shpirt dhe interesa se dy gjermane te tjere. Kombi gjerman sot eshte me i hapur per kultura dhe menyra te jetuari te ndyshme. Shqiptaret i vleresojne me shume lidhjet familjare se gjermanet, gjermanet jane me shume te lidhur me koleget e punes apo rrethin shoqeror qe kane pothuajse te njejtat interesa dhe hobe, ndersa lidhjet familjare jane ne dore te dyte.  


 A u mësuat të jetoni me ritmet e ngadalta të këtij vendi, apo vazhdoni të jetoni si në vendin tuaj?


Ne Berat ose Shqiperi nuk eshte e mundur te jetosh me te njejtin ritem si ne Gjermani. Por çdo vend ka ritmin e tij. Po te marresh p.sh. te nxehtit e mesdites, gje qe nuk para e gjen ne Gjermani, eshte e natyrshme qe eshte me mire ne kete kohe te besh nje pushim dreke. Natyrisht qe ne aspektin profesional te ngrihen nervat kur te duhet ta lesh punen per shkak te nderprerjes se energjise elektrike, kur takimet shtyhen ose nuk behen sepse nuk ka perpikmeri dhe kur duhet t’u shkosh vete nga mbrapa te gjitheve e te gjithave. Por kete ritem mund ta gjesh edhe gjekundi tjeter. Per mua shtrohet pyetja nese kjo menyre jetese gjithnje ne optimim e me shpejtesi marramendese ne qytetet gjermane eshte vertete shembulli i duhur per te ardhmen e Beratit. Sidomos po te kemi parasysh nje te ardhme me nje zhvillim te suksesshem ne Berat. Turistet dine ta vleresojne atmosferen e nje jete te ngadalte dhe te qete ne Berat. 


 Cilat gjëra ju mungojnë në Berat?

Natyrisht qe funksionimi i infrastruktures publike, sidomos furnizimi me uje dhe drita, duhet te jete nje prioritet. 5 ore pa drita ne orar pune eshte kushtezim shume i madhe per ekonomine e komunitetit. Edhe ne jeten kulturore mungon nje nivel cilesor dhe pak “piper”, nese mund ta shpreh keshtu. Sidomos gjeneratat e reja ne kete aspekt duhet te motivohen me teper, duke i pranuar dhe u krijuar hapesirat e duhura te lira, per te krijuar diçka te re.


Por ajo qe me mungon ne radhe te pare, eshte nje ndergjegjesim i forte se Berati eshte nje vend i veçante, dhe jo i varfer dhe i rendomte. Shikimi plot zili mbi gjithçka qe kane te tjeret shpesh te ben te verber per te pare pasurite qe ke vete. 
Keshtu Berati shume shpejt behet nje vend, ku nuk ka asgje. Parate e shpejta behen diku tjeter. Por une mendoj se familjet qe jetojne ne Kala, sikurse edhe ato te fshatrave rreth Tomorit, dine shume mire se ç’vlera ka jeta ne Berat dhe qe s´mund t’i gjesh diku tjeter.


Diçka për punën që kryeni dhe bashkëpunimin me pushtetin qendror dhe atë vendor.

Ne pergjithesi sistemi qeverises ne Shqiperi eshte shume i dobet. Ne te gjitha nivelet mungon autoriteti dhe transparenca. Kjo na ka kushtuar shume energji ketu ne Berat me iniciativen tone te turizmit dhe kjo pa ndonje rezultat te dukshem. Megjithate, keto perpjekje tonat me nje administrate joefiçente kane qene per ne presonalisht nje eksperience, prej te ciles vetem mund te mesosh. Keshtu, nese une do te isha i punesuar ne bashkine e Beratit, nuk besoj se do t’i mbijetoja dot kushtet ne te cilat punohet aty pa ndonje pasoje te rende psikologjike. Duke patur parasysh intransparencen ekzistuese ne administrate, me duket e pamundur qe qytetaret te kene me shume besim tek puna e tyre. Por procesi i decentralizimit ka ende nje rruge te gjate per te bere. 


 Sipas mendimit tuaj çfarë duhet të ruajë dhe çfarë duhet të ndryshojë qyteti i Beratit?


Ne kushtet e nje qeverisjeje te dobet vuajne me shume te varferit. Kur sheh vilat dhe makinat lluksoze ne rruge mendon se e di qe Berati nuk eshte nje vend i varfer nga ana financiare. Askund nuk gjen kaq shume pika karburanti ne nje hapesire kaq te vogel, aq me teper makinat te tilla luksoze duhet qe te t’i mbaje xhepi! Kontrasti midis te varferve dhe te pasurve eshte shume i madh dhe te varferit ende nuk kane mesuar te mbrohen dhe te behen aktivë politikisht. Une mendoj se, pavaresisht se nga ka ardhur kjo mireqenie ne Berat, detyra e qeverise eshte nje shperndarje sa me e drejte dhe e barabarte e saj. 


Potenciali turistik i Beratit ofron ne menyre te veçante nje shans te mire per mundesi te reja ekonomike, qe mund t’i sherbejne dhe ofrojne perfitime popullsise lokale. Per kete, unë dhe bashkeshortja ime kemi perpunuar nje propozim konkret, i cili me sa duket nuk eshte e lehte te integrohet ne jeten e perditshme te pushtetit vendor dhe si rrjedhim injorohet ne heshtje. 


 Faleminderit z.Martin!

Intervistoi : Yzedin Hima

Historia e një besimi

Lulëzim Halili
Mëkati epshor,që kishte bërë mbrëmjen e vonë besimtari,e hodhi në rrethin e zymtë të një frike ndaj ndëshkimit hyjnor,që tani dukej se i ishte damkosur përjetësisht. Mendimet e errëta  për shpëtimin e shpirtit po vononin zbritjen e dritës së agimit dhe ai strukej edhe më në gjysmën e shtratit.Ndajnate ai do të rendte vetimthi drejt vendit të shenjtë,të lutej,të përgjërohej,të kërkonte ndjesë,mëshirë për mëkatet e bëra nën dritën e hënës.I pulitur mes kofshëve të ngrohta të gruas nën kurorë,ai ishte shfytyruar në idhujtar mishi.Ai ishte shkrirë me mëkatin,si një i pafe e ndoshta do të bëhej gjarpër që hante dhe zvarritej në dhe2 . Kishte shkuar më tej se thjesht nevoja dhe ai e dinte mirë se gjërat me tepëri,qoftë dhe dashuria,ishin mëkatonjëse,veç dashurisë së madhe.Në terr,aty pranë,gjendeshin format e harkuara të mëkatit,lakime të fshehura bukur,të cilat tundonin qënien njerëzore e tani ai nuk guxonte më t’i prekte,me frikën e prekjes së vetë Ferrit.Drita e agimit të zbehtë ra.Duke u zvarritur përmes çarçafëve, besimtari u gjend me këmbët në tokë.U la siç ja kërkonte kultura e tij,u vesh dhe mbiu në një rrugë gjithë pluhur,bishti i së cilës të përplaste në derën plot gdhendje të xhamisë së vogël.Në atë gjysmëditë e gjysmënatë,ai dukej si një gëmushë e zezë në tragën e bardhë,që përdridhej si një krimb i pafuqishëm. Eci. Porta e madhe e mureve të rëndë ishte e mbyllur,nuk bëzante. Pipëtimat e mëngjesit shkriheshin me  portën e drunjtë, e cila me një vështrim të rëndë, i tregonte besimtarit drynin e zi,të ftohtë, me ca bulëza vese mbi trup,që herë-herë rrëshkisnin përtokë.Një e prerë drithëronjëse i përshkroi gjoksin e dobët. Mëkati iu faneps para syve.Ai mes zjarrit të përjetshëm,i djegur përjetësisht,me lëkurën që i ripërtërihej për t’u zhuritur përsëri e përsëri.Ndjeu tokën të lëkundej poshtë këmbëve të tij, si një shushunjë,që do t’i pinte gjakun e do ta flakte tej në shkretëtirat e pafundme,ku digjej dhe vetë zjarri.Mendja iu turbullua,sytë iu errën dhe zgjatoi dorën të mbërdhente murin e shtëpisë së shenjtë,të gjente një bosht ku të mbështetej qënia e tij.Po sikur të vdiste tani?!A do të kishte shpëtim për të?!A do t’i njihte Zoti besimin e palëkundur deri tanimë?


U tkurr,sikur sapo kishte shitur shpirtin e vet fare  lirë.Ai nuk do të shkelte dot kurrë pragun e shenjtë.E dinte që dera do të hapej një ditë,por për të do të ishte shumë vonë.Tani kishte nevojë të lutej,të përgjërohej,të ndihej i vogël,ta përkëdhelnin,të kthehej në gjendjen e hershme,ta ndiente veten me një bari mbi kokë,që e donte fort dhe i përshëndriste Rrugën e Vërtetë.Veprimi duhej t’i shpëtonte gjëndjen e lirë!


U kthye sërish në rrugën e madhe dhe të bardhë nga pluhuri,në kërkim të një sixhadeje  lutjeje.


Rruga herë-herë ngushtohej,si ndonjë zorrë e plakur,dhe besimtari shtyhej me vështirësi tej,në kërkim të shpëtimit.Ajo rrugë e pikturuar me kokrriza rëre nën penelat e shputave të këmbësorëve duhej veçse për rrugëtimin e tij të vështirë në kërkim të së Vërtetës Rrugë.


Muzikën e freskët të bulkthave jetënatës e cimbisën,e plasaritën ca tinguj këmbanorë që arratiseshin vjedhurazi nga një “shtëpi e Zotit”, të cilën ai e kishte vërejtur gjithmonë me një sy mëshirues.Besimtari tani nuk kishte kohë të filozofonte për këta tinguj të ngjyrosur, që gudulisnin ritmikisht membranën e veshëve të tij dhe tani po  hidhte vështrimin tej se mund t’i falej Zotit edhe aty,anipse kisha nuk ishte feja e tij,as e prindërve dhe as e stërgjyshërve.Për kryqin e ngulur mbi këmbanore i kishin ushqyer vizionin simbolik të një udhe të shtrembër,të pavërtetë.Përmes errësirës së zbardhur, i rridhte para retinave silueta e këmbanores,që herë-herë i bëhej si koka delikate e një femre të mistershme dhe aty për aty si fytyra muskuloze e një mashkulli, hero legjendash të vjetra të ndonjë vendi me lashtësi të dokumentuar. Mishmashi i trupit gjeometrik,që vërdallosej në hapësirën brenda tëmthave të tij po i shfaqej si  qënie e përzier mes femres dhe mashkullit.Një këmbanore kishe ku gjeje femrën dhe mashkullin?!Në fund i ngeli në sytë e mëndjes vetëm vizioni i një mashkulli përvuajtur. 


Të kthehej nga rruga?Mund të gjente shpëtimin aty ku nuk kishte besuar kurrë.Mbase më mirë të falej në rrugën e pluhurt.Zoti do ta ndjente!Por këmbana e tundonte,atje do të ishte më mirë,pale pastaj,afresket hyjnore të guralecta, shtroja  simetrike,i dërguari i tyre dhe nëna e tij përfytyruar në allçi,altari,Bibla (a nuk rrëfejnë të njejtën histori!), njeriu me mjekërr të gjatë,stolat e shumtë, pianoja, qirinjtë që digjen në flakë,Trinia, kryqi,pacifizmi,apo ndonjë i njohur që mund ta ndihmonte të afrohej pranë Krijuesit.Ndonjë do ta ndihmonte brenda atyre harqeve aq madhështorë! Ikona,mbase? 


Çapi iu rëndua, i mbajti frymën,heshti,iu ngul në pluhur.Si të nisej drejt gijotinës franceze, besimtari nisi të hedhë hapat, që mezi i bindeshin, në rrugicën hyrëse për në kishë,rrugicë e cila sa vinte dhe bëhej më hollake.


Ashtu si një mizë para një piramide dheri,ai u gjend para një porte dykanatëshe gjysmë të hapur.Fijet e para të rrezeve të diellit binin rrëshqanthi mbi këmbanore, e cila nuk po bënte më zë dhe vetë fasada e kishës për një çast, kur ai po hidhte sytë sipër, u duk se po shembej mbi të.


E mblodhi veten dhe zgjati dorën për të hyrë brenda.Kanata kërciti ngadalë. Mishi iu ngjeth dhe  koka iu rrotullua në boshllëk.Në çast një dorë e bardhë e tërhoqi kanatën me sa fuqi kishte brenda barkut të kishës.

Ngriu.


-Të kam pritur prej kohësh,- i foli një një zë i ftohtë, -e dija se do të vije një ditë këtu.


Në gjysmëerrësirën e përlyer nga e verdhëmja e flakës së qirinjve u shfaq fytyra e rrudhosur e një prifti, të cilit i varej poshtë një mjekërr e zezë, e krehur nga ndonjë fije e thinjur dhe pak më poshtë një kryq i artë,që binte më tepër në sy prej cohës së errët që kishte veshur.


-Por, ti nuk do të shkelësh në kishën time sa të jem unë gjallë,-ngriti zërin njeriu i Zotit dhe me ton të lartë vazhdoi.                  


 -Shpitmirësia mbetet e dyfytyrtë!Ajo,sa është e vlertë,aq është dhe shëmtim i së drejtës,qoftë kjo universale apo personale.Nëse zgjohesh nga shtrati i pushtuar nga një ndjenjë pasionante,e tillë, marrëzie,në mbrëmje do të jesh dështak.Në këtë botë ajo është me dy presa,ku njëra ther sa të mundë dhe tjetra të bën vigan në sytë e Zotit.


Unë, - gati-gati bërtiste prifti,i kredhur në gjirin e natyrës me mjekrrën e tij,


 -qëndroj në majën e mprehtë të kësaj thike të përbotshme dhe nuk dua të bie,prandaj, ti nuk do të vësh kurrë këmbë këtu,në shtëpinë time, që unë e kam ndërtuar me thonjtë që më janë bërë gjak.Andaj, jashtë.Jashtë!


Dera u përplas pa mëshirë një gisht para hundës së tij,si të mbyllej porta e Ferrit përjetësisht për të,prej nga ku ai nuk do të dilte kurrë të shihte dritën leshverdhë.


Ndjeu t’i këputej diçka në zemër dhe nuk donte të vdiste,të paktën jo në këto momente.


U ndodh sërish në rrugë pa një njeri që t’i qëndronte pranë, ndërsa kupa e akullt qiellore ra mbi të dhe ia shtrydhi shtatin.Duke ecur,tronditja nga refuzimi i priftit u fashit pak e nga pak.


-Po sikur Zoti t’më dënojë me pavdekësi?!, -nxorri befas një zë të metaltë besimtari dhe u drodh i gjithi si të ishte prej letre.Një nënqeshje i shkoi vjedhurazi nën buzë sepse kjo nuk mund të ndodhte kurrsesi.Atë histori e kishte lexuar diku,jo jo,Zoti nuk do ta mallkonte!Ndërkohë,gjaku ia behte furishëm në tëmthat e tij të holluar,duke i vënë vulën se paqja ishte prishur përfundimisht në shpirtin e tij.

Dielli ishte rritur dhe ca.Tani nuk ishte më ai fëmija i vockël i mëngjesit,që hidhte nëpër maja malesh fije rrezesh të buta,por ishte bërë sundimtari i tokës,të cilit i rri mbi kokë një aureolë drite dhe mbretëron gjithësinë.Por,as atë nuk mund ta adhuronte,kjo ishte e qartë si drita e tij.

Robi i humbur braktisi rrugën e qumësht dhe u mbulua me hijet e errëta të  pemëve, që ngjyrosnin të dy hapësirat e pafundme ndanë udhës.U shtriq përtokë,andej prej nga vinte njeriu, dhe ndjeu brinjët e vakëta t’i ftoheshin ngadalë.E ftohtë që iu kacavirr në të gjithë trupin,gjer thellë në mëndje,aty ku flinte arsyeja.Thuajse gjeti veten e humbur aty,thuajse e kapi si një zog të egër dhe po e shtrëngonte fort në duar,të cilin në momentin që do ta lëshonte do të jetonte i lirë.Zog,që do ta kapte dhe do ta lëshonte përjetësisht.Sot zog,nesër lule,gjeth,ujë,ajër,zjarr dhe prapë ndoshta  zog,ndoshta njeri!


I shkrirë siç ishte mes natyrës së vërtetë,iu ndërmend femra e tij,që patjetër do të qe merakosur shumë për të dhe ndoshta kishte filluar ta kërkonte gjithandej.I qetuar tanimë, u ngrit të rimerrte rrugën për në shtëpinë e tij të ngrohtë,prej nga ku arratiseshin drejt qiellit të pistë me re,shtëllunga bujare tymi të vatrës së zjarrit,që e thërrisnin të kthehej përsëri aty.Ai nuk mund të jetonte aty.U nis.


-Po faji i mbrëmshëm?- iu turr në vetëdije kjo pyetje,që nuk kishte kufij të qartë nëse ishte paralajmërimi për dënimin që e priste,apo dënimi vetë.Apo faji ishte dënimi vetë?I fajshëm,ky do të ishte dënimi?O Zot,po ky ishte dënimi!Ai ishte dënimi!Faji!!! jo faji i mbrëmshëm.


Ra në gjunjë t’i lutej Zotit duke mbyllur rëndë qepallat.Në vesh dëgjoi ca tinguj të butë:- Je njeriu!Njeriu!


I luajtur mendsh ktheu kokën sa andej-këndej.Boshësi!Ai dhe bota.Shkallë-shkallë në buzë po i lindtte një buzëqeshje e re.Ishte qeshja e madhe e një njeriu të ri.U ngrit për të vrapuar, duke thirrur deri në kupë të qiellit:Jam njeriu!Jam njeriu.

Këmbët po e merrnin në krahë drejt shtëpisë ku e priste femra e tij,që tani do të ishte vërtet e merakosur për humbjen e tij.Prej gojës i gurgullonin pa u shterur thirrjet të cilat i drejtoheshin askujt tjetër veç atij, si për të mos humbur kujtesën njerëzore:

 
-Jam njeri!Jam njeri!


Eci,kishte ende udhë për në shtëpi.        

Malli për shokun

Mora fotografinë tënde. Ma dërgoi nga Tirana Lumturia, bashkëshortja jote. Ngula vështrimin në sytë e tu. Nëpërmjet tyre mundohem të rrëzoj a të kaptoj murret e harresës, dukuri e zakonshme. Për një çast ata sy më duket sikur më thonë: “Pse më kujtove me kaq vonesë, mos më ke harruar?!”


Jo, Saminë e dashur kurrë nuk e kam harruar. Kam mall për të, e ndiej mungesën e tij. Në këto çaste që po shkruaj, para bllokut tim, me dorën e zemrës mbaj fotografinë e tij. Hedh sytë  mbi bllokun e tij, vështroj flokët dallgë-dallgë dhe mundohem të depërtoj, si të ishte pranë meje, në hullitë e trurit të tij dhe të sfidoj të gjitha misteret e kujtesës, për të arritur në atë zonë të trurit ku, prej më shumë se gjysmëshekulli, ruhen e rezonojnë gjurmët e mbresave të para, që u regjistruan dhe më vonë e konsoliduan shoqërinë tonë. Ajo shoqëri vazhdoi shpirtërisht për dekada të tëra edhe pse herë-herë larg fizikisht.


Kështu është edhe sot, gjithmonë afër meje. Në një ndarje të portofolit, që gjithkush e mban me vete, ruaj fotografitë e prindërve të mi dhe më të afërmëve të gjakut. Bashkë me to është fotografia e më të hershmit e të veçantit shokut tim Mario Kona dhe, po aty, fotografia e pesëshes sonë, që tashmë është e emërtuar “pesëshja e matematikës”. Fatkeqësisht prej asaj pesësheje, sot kemi mbetur këtu në Berat vetëm dy, unë më i moshuari, dhe Flamuri, më i riu.


Samiu u largua përgjithmonë para dymbëdhjetë vjetëve, kur sa kishte filluar agimi i një bote të re për shqiptarët. Por sa gjëra kanë ndryshuar gjatë këtyre viteve. Sa familje janë shpërbërë, sa dashuri ka humbur, sa shpresa janë tretur, sa pezm është ndrydhur në vetvete, sa urrejtje e sa degradim moral ka mbirë. Amoraliteti është shndërruar në normë e pranueshme nga shoqëria, madje gati-gati dhe  imoraliteti. Duke dashur të barazohemi me Evropën e qytetëruar, ne kemi harruar dukuritë më negative të malavitës.


Ne që kemi mbetur, shokët tuaj me ide “konservatore” për moralin e shoqërisë, larg mendimeve ideologjike, kënaqemi e lumtërohemi me kujtimin tuaj.


Malli për ju, kujtimi juaj na shërben si një pasaportë e artë, e jashtëzakonshme dhe fuqidhënëse për të depërtuar në të fshehtat e artit, për të gjetur penelin me të cilin do të portretizonim në një tabllo të vetme shoqërinë tonë, miqësinë tonë, sidomos dashurinë për njëri-tjetrin.


Sido që kanë ardhur kohë të tjera dhe fjala dashuri, në kuptimin e plotë të saj, është zbehur, neve që vazhdojmë në gjurmët tuaja, herë pas here na del nga thellësitë e shpirtit pasthirma: “Oh,... sa na ka marrë malli!”

Nga Poshnja në Kutalli

Po, vërtet më ka marrë malli për Saminë, se më ka dashur edhe unë e kam dashur dhe vlerësuar si asnjë nga kolegët e mi këtu në Berat.


Kur Samiu u transferua nga Vlora (ishte inspektor i arsimit për lokalitetin e Kotës), kuadri mësimor, për vitin shkollor 1956-1957 në Berat, kishte përfunduar, vendet ishin zënë.


Por si gjithmonë rastësia, çelësi i enigmës, e hap rrugën dhe e jep një zgjidhje.


Pikërisht këtë vit shkolla e Kutallisë, sikurse i gjithë lokaliteti me vendim qeveritar, nga rrethi i Roskovecit kaluan në varësi të rrethit të Beratit. Personeli mësimor i shkollës mbeti kuadër i rrethit të Fierit. Shkolla duhej plotësuar me arsimtarë nga seksioni i arsimit të Beratit. Për shkollën fillore, mbas nja dy lëvizjesh të vogla, u caktuan Vasil Pinguli dhe Emine Revania. Drejtor, me karakteristikë të shkëlqyer, u emërua i sapotransferuari nga rrethi i Vlorës, Sami Dardha.


Mësues në shtatëvjeçare për lëndët shoqërore u emërua Kozma Apostoli, i cili vitin tjetër u zëvendësua nga mësuesja Atlie Çiftja, ardhur nga Elbasani. Duhej edhe një  mësues për lëndët e përpikta, matematikë, fizikë e kimi. Ishin lëndë të profilit të drejtorit , por ai nuk mund t’i mbulonte të gjitha orët e shtatëvjeçares.


Atë vit unë isha mësues në Poshnje. Kisha drejtor një shokun tim, bashkënxënës për katër vjet në gjimnazin “Qemal Stafa” të Tiranës.


Shefi i seksionit të arsimit, N.Dh., mjeshtër për të realizuar synimet e veta (në shërbim të arsimit), si rastësisht, jo në zyrë, por gjatë një shëtitje në mbrëmje më thërret e mbasi ndalën të dy, më thotë: “E di që ai, Samiu, sikur të ketë rënë  në dashuri me ty, ngul këmbë të mos shkojë në Kutalli pa Fatmirin. Unë e di nga Manoli (Muçko)(1) që kemi qenë shokë të ngushtë edhe në Vlorë, mezi prisnit mbledhjet mujore që të çmalleshit me njëri-tjetrit”.


-Paskan luajtur telefonat,  mendova.- Pastaj ai shtoi: “E pranova kërkesën e Samiut dhe vendosa t’jua plotësoj qejfin të dyve. Tako Saminë dhe që nesër shkoni bashkë në Kutalli dhe na i bëni model atë shkollë “jetime”.


U tha, u bë.


Në Kutalli

Që të nesërmen, me Saminë u nisëm për në Kutalli. Ndërtesa e shkollës ishte disa metra larg nga e djathta e rrugës kryesore që të shpie në Roskovec. Kishte një oborr goxha të madh. Një pjesë u përcaktua për fiskulturë dhe pjesa tjetër, mbrapa shkollës, do të shërbente për kopsht eksperimental. Kopshti ishte pika e dobët e Samiut.


Me fillimn e vitit të ri shkollor, nën kujdesin e tij, u parcelizua kopshti, u punua dhe kur erdhi koha u mbollën disa lloje bimësh si preshë, lakër e lulelakër, etj. Ajo që më ka mbetur në mend janë disa parcela me grurë, varietete të ndryshme që u zhvilluan për bukur dhe që nga larg i jepnin hijeshi pamjes së shkollës. Po gjetëm edhe belanë, sidomos drejtori. Personalitete të kohës, kur kalonin përpara shkollë, ndalnin shpesh veturat e tyre dhe ktheheshin për të vizituar shkollën. Drejtori ishte i detyruar t’i shoqronte. Ky ishte vlerësim për punën e drejtorit, por edhe mbingarkesë ndaj detyrës së tij.


Mbaj mend gjithashtu se Samiu kishte caktuar nxënës që të kujdeseshin për parcelat e kopshtit. Nxënësit i kishte caktuar, jo sipas klasave, por sipas fshatrave nga vinin. Kështu çdo parcelë mbante emrin e fshatit prej nga vinin nxënësit që kujdeseshin për të mbjellat në atë parcelë. Një konkurencë (garë, siç quhej atëherë), ndërmjet nxënësve, pse jo edhe nëpërmjet fshatrave që kush e kush të shquhej në krahasim me konkuruesit e tjerë. Ishte një nismë e mirë.


Ne mbanim lidhje me familjet e nxënësve, jo vetëm në Kutalli, por shkonim edhe në fshatra të tjera, gjithmonë të pandarë, si një pendë qé, që në emër të detyrës pranonim “kularin e zgjedhës”, jo si nënshtrim, por si kurorë përkushtimi ndaj detyrës fisnike të mësuesit. Fotografia në vijim mban datën 15.5 1958. Është fiksuar në  një nga ditët kur ne të dy mbas një vizite në familjet e nxënësve, si gjithmonë të pandarë, udhëtonim gjatë rrugës Samaticë- Drenovicë. E ruaj si një relike që dëshmon lidhjen tonë që u konsolidua që një gjysmëshekulli më parë si kolegë në të njëjtën shkollë.


Në vazhdim të përpjekjeve për t’i dhënë shkollës “jetime” fizionominë e një shkolle të denjë, si motrat e saj me tradita, krahas përpjekjeve që vareshin nga dëshira, vullneti e mundësitë tona, me guxim kapërcyem shkallën hierarkike dhe, pa dijeninë e seksionit të arsimit, Samiu  vendosi të çanim drejtëpërdrejtë deri lart në Ministrinë e Arsimit. Ramë dakord.


Me një autorizim nga drejtori i shkollës Sami Dardha, u nisa për të takuar në Tiranë prof. Kadri Baboçi. Nuk më kujtohet nëse ishte drejtor drejtorie apo zv/ministër për problemet ekonomike.


U drejtova te prof. Kadriu me bindjen se ai do të më njihte. Kemi banuar katër vjet në Gjirokastër dhe im vëlla ka qenë deri në vitin 1939 nxënës i profesor Kadri Baboçit për tre vjet rresht.


Nuk kisha gabuar. Ai më njohu, madje më përgëzoi për nismën e drejtorit për ta ngritur shkollën “jetime” në nivelin e shkollave të tjera shtatëvjeçare.


Menjëherë, me dorën e vet, shkroi autorizimin për të tërhqur nga magazina e Ministrisë së Arsimit, që gjendej në Qytetin e Studentit, mjetet që dëshiroja të merrja për shkollën. Autorizimi me firmën e tij ishte si një “kartabianca” që mund të merrja ç’të më mbushej mendja. Mora mjete aq sa mund të mbaja. 


Një mini-laborator fizike, gjerman, disa aparate për mësimet e kimisë. Laboratori ishte në një kuti ku mjetet ishin të sistemuara dhe i destinuar për shkollat shtatëvjeçare. Mjetet e kimisë si epruveta, tuba gome e qelqi, aparat për prodhimin e hidrogjenit, detergjente e ndonjë mjet tjetër i vendosa në një kuti kartoni.


Kuptohet gjithë qejf i sistemuam në shkollë.


***


Drejtori model për vartësit e tij

Në Kutalli ne, mësuesit, flinim në një dhomë në shkollë. Samiu çohej i pari. Mbasi bënte tualetin e mëngjesit kthehej në dhomë, rregullonte, si të ishim në ushtri, shtratin gjë që na detyronte dhe ne të tjerëve të ndiqnim shembullin e tij. “Edhe sikur rastësisht ta hapë derën e dhomës tonë ndonjë nxënës, ai duhet të bindet se ka të bëjë me mësues të rregullt”- thoshte Samiu. I jepte shumë rëndësifigurës së mësuesit.


Mësueset ishin sistemuar në familjet e fshatit. Ato i kishte ngarkuar drejtori me organizimin e pastrimit të klasave, me radhë, sipas një grafiku të shpallur në korridorin e shkollës.


I shkruaj këto fakte jo pse nuk janë të njohura për mësuesit që kanë punuar në fsaht, por për të vënë në dukje cilësinë e Samiut si nëj drejtues model, pasqyrë për mësuesit e shkollës që ai drejtonte.


Brenda një kohe të shkurtër krijuam në fshat përshtypje të mirë. U lidhëm me fshatarët nëpërmjet nxënësve tanë, ata po na respektonin gjithnjë e më shumë. Herë pas here Shefqeti (Hyka), Nasi (Papa), ndër nxënësit më të mirë të Kutallisë, në emër të prndërve të tyre na ftonin për ndonjë darkë në familje.


Ne ishim tepër të kujdesshëm, të matur në dollitë për të mos e kaluar masën që të ruanim personalitetin e mësuesit. Nuk pranonim dhurata nga nxënësit e shkollës edhe nga më të mirët. Vizita në familjet e nxënësve të mirë si te ajo e Shefqetit dhe e Nasit ishin rastësi dhe si shenjë respekti për nderin që na bënin. Në Kutalli kishte nxënës të mirë që vinin edhe nga fshatrat e tjera, si p.sh. Todi Kondakçi nga Goriçani, aktualisht mësues në shkollën “Thimi Tani” në Berat, ose Kristaq Piti sot pedagog i fizikës në Tiranë, por ne nuk mund t’u përgjigjeshim të gjithëve, prandaj e kishim kufizuar familiaritetin.


Çdo të shtunë, me mjete të rastit, ktheheshim në Berat pranë familjeve tona...


Të hënën, që në mëngjes, para orës shtatë, delnim në krye të rrugës, atje ku  sot është ambulanca e lagjes “Muzaka”. Prisnim të zbriste nga zhavorishtja, mbrapa ish-shkollës pedagogjike (sot shkolla “Ajet Xhindole”, kamionin “Zis” vetshkarkues që transportonte zhavorr për gjatë rrugës Poshnje-Roskovec. Fillimisht ngjiteshim deri lart, atje ku ngarkohej kamioni. Por që kur pamë se punëtori që ngarkonte kamionin ishte një nga korifenjtë e kulturës shqiptare, i ndieri Vexhi Buharaja, nuk u ngjitëm më lart. Kjo, jo vetëm se na vinte shumë keq e nuk duronim dot të shihnim se me sa mundim e manovronte lopatën me dorën gjysmësakate Vexhiu i heshtur, por sidomos nga mënyra se si trajtohej një personalitet si Vexhiu, ndienim dorën e rëndë të diktaturës, që padrejtësisht, kishte zgjedhur pikërisht Vexhinë si mjet kërcënimi për të nënshtruar të tjerët që ishin ku e ku sa larg nga ky gjeni i lindur i qytetit tonë.


Ndodhte që kamioni vonohej. Samiu ishte shumë i përpiktë në orar. Mësimi duhej të fillonte fiks në orën 8.30. Prandaj ndonjëherë na është dashur të shkonim me taksi për të arritur në kohë. Xhaferr Protopapa, mbaj  mend, ishte njëri nga shoferët e taksive që na kishte çuar në Kutalli.


Edhe pse Kutallia ishte më larg në krahasim me Poshnjen dhe objektivisht mua më krijonte shumë më tepër vështirësi, nuk u pendova që shkova, sepse atje punova me një nga shokët më të mirë që kisha në Berat. Vërtet dy vjet nuk është shumë në një karrierë tridhjetepesëvjeçare, por janë plotësisht të mjaftueshme për të vënë në provë shoqërinë, për të cilën edhe sot plot gojën mund të them se Sami Dardha më mungon e “për Saminë më ka marrë malli”.


Në verën e vitit 1958 Samiu transferohet në Berat,inspektor pranë seksionit të arsimit. Kur e mësova këtë lajm, për të qenë i sinqertë, nuk u gëzova që shoku im, Samiu u “gradua”. Nuk ishte aspak egoizëm, aq më pak smirë, por në çastet e para m’u duk se ai, shefi i arsimit, që na bëri nder kur na bashkoi, tani pas dy vjetësh m’u duk sikur më këputi një krah duke më ndarë nga Samiu.


Për shefin e arsimit të asaj kohe, çdo shkollë shërbente si një koshere bletësh dhe ai herë pas here zgjidhte kosheren më të mirë dhe prej asaj veçonte hojen më prodhimdhënëse, për ta vënë në shërbim të arsimit (lexo për lavdinë e vet). Kështu  bëri kur zgjodhi Sami Dardhën për inspektor arsimi, kështu veproi për të vjelë të tjerë pas Samiut. Kështu bëri shumë vite më vonë, kur sajoi  një vend në seksionin e arsimit (në të vërtetë si përkthyes) nga një koshere disi e veçantë (më falni nëse nuk kam arritur ta përcaktoj saktësisht sipas meritës), kosherja që unë po guxoj ta quaj “Kosherja Qumësht blete” Vexhi Buharaja.


Përsëri dora e Samiut


Ndarjen me Saminë nuk munda ta duroja. E ardhmja më dukej e zymtë.


Mbasi u këshillova me prindët, bëra të gjitha përpjekjet dhe gjeta një “modus vivendi” për t’u larguar nga Berati, me rrugë legale.


U vendosa në Tiranë dhe shumë shpejt u emërova provizorisht mësues në provë në shkollë të mesme  me pak orë. Pas dy javësh u emërova në gjimnazin “50- vjetori” në kombinat dhe me disa orë në gjimnazin e mbrëmjes po në kombinat.


Një nga vështirësitë që m’u paraqit ishte libreza e punës. Përsëri dora e Sami Dardhës, tashmë inspektor i seksionit të arsimit, ndërmjetësoi pranë zyrës së kuadrit  dhe më dërgoi librezën e punës të plotësuar prej tij, me vulë mbi të cilën kishte nënshkruar firmën e tij.


Nuk thonë kot “jo çdo e keqe vjen për të ngacmuar”.


Vërtet ndarja  me Saminë më ligështoi, por po ajo ndarje u bë shkak që edhe unë  “të gradohesha” dhe ku...?, si për inat të  hasmit, brenda në Tiranë, në klasat më të larta të shkollës së mesme. Shef i arsimit për Tiranën atë vit ishte Manol Muçko. Më vjen mirë të kujtoj se, sipas fjalëve të Samiut, në një  moment nervozizmi apo pendese, shefi i seksionit të arsimit të Beratit, duke bërë aluzion për mua, ishte shprehur: “Vetëm ai më ka shpëtuar nga duart dhe ma punoi”. Pa koment. Këtë Samiu e shprehte me kënaqësi si fitoren tonë të përbashkët. Dhe ashtu ishte vërtet.


Në këtë shkrim kushtuar mallit për shokun tim nga më të mirët, u përqendrova vetëm  në Kutalli se atje e pati zanafillën ndërthurja e fatit tonë, sipas të cilit secili ndoqi rrugën e vet.


Samiu mbasi mbaroi pedagogjiken në Berat (1950), u emërua mësues në Kuç të Kurveleshit, po aty më vonë drejtor shtatëvjeçare, pastaj nga viti 1953 inspektor i arsimit në lokalitetin  Kotë (Vlorë).


Në vitet 1956-1958 drejtor shkolle në Kutalli, pastaj inspektor arsimi e në vazhdim, zv/ drejtor e drejtor shkolle, mësues në shkolla të ndryshme. Është i njohur në të gjithë Shqipërinë nëpërmjet shkrimeve në  gazetën “Mësuesi” dhe  në “Revistën Pedagogjike”. Ka qenë anëtar i ekipeve që krijonte Ministria e Arsimit për kontrolle në rrethe të ndryshme të vendit. Ishte i specializuar për lëndët matematike e fizike në përputhje me diplomën  e marrë nga Instituti i Lartë Pedagogjik Dyvjeçar.


Doli në pension në shkollën “Zihni Toska” në vitin 1987, vit në të cilin u dekorua me “Urdhrin  Naim Frashëri”.


Lindi më 22 mars 1930, vdiq në kulmin e pjekurisë, një ditë mbas përvjetorit të 63-të të lindjes, pra 23 marsit 1993, duke lënë kujtimet më të mira te shokët, kolegët e nxënësit e vet.


1.Manol Muçko, inspektor në Ministrinë e Arsimit, më vonë shef i seksionit të arsimit për Tiranën.
Fatmir Berati
Këngëtarja popullore Floresha Debinja
Këngëtarja popullore e qytetit tonë Floreshsa Debinja si dhe një pjesë këngëtarësh e muzikantësh të talentuar, nuk e pati mundësinë të vazhdonte shkollën e muzikës. Megjithatë ajo pati shkollën e jetës. Për Floreshën shkollë e madhe, ishte puna e saj këmbëngulëse. Ishte dhe puna e muzikantëve të njohur Sotiraq Konçi, Teki Luari, Xhevdet Dervishi, Asqeri Kadëna, Fatbardh Dervishi, Neim Veizi, që e formuan dhe si këngëtare. Floresha Debinja, “Nderi i artit” nderohet me respekt për vlerat e saja artistike që prej 37 vjetësh.


Trashëgimia

Floresha, zërin e bukur jo vetëm që e ka dhunti nga Zoti, të cilin  e beson, por është  dhe një trashëgimi nga të parët e gjakut të vet që nga stërgjyshi, gjyshi si dhe nga e ëma Nedimeja. Stërgjyshi (gjyshi i së ëmës) Sulejman  Sulçe ka qenë këngëtar dhe muzikant shumë i mirë,  ardhur nga vendbanimet jashtë kufirit për motive hasmërie, vendoset në fshatin Staraveckë të Skraparit në kufi me Korçën.


Në bisedën e bërë me të ëmën e Floreshës, zonjën Nedime, më 16.02.2002, msojmë: -“Babai im, Qamil Çipi, kishte një zë shumë të bukur. Flitej nga prindërit e mi, se në shtëpinë e gjyshit, Sulejman Sulçe, vinin luftëtarë të çetës së Çerçiz Topullit, ata priteshin me shumë bujari. Në netët që kalonte me ta, këndonte me zërin e tij të ëmbël e tërheqës, këngë për luftëtarët e lirisë”.


“Gjyshi im Qamil Çipi, -thotë Floresha,- ka patur një zë të tingëllueshëm. Ai ka kënduar dhe i binte fyellit. Në këngët që ka kënduar, më të suksesshme kanë qenë “Kënga e Tanës”, “Kënga e Çelo Mezanit”etj.

Fatbardh Debinja

Fatbardhi ka filluar të këndojë bukur qysh në moshën nëntë vjeçe. Ai ka kënduar përpara se të shfaqej Floresha si këngëtare.


Duke qënë një këngëtar i talentuar, ka marrë pjesë në  festivalin e fëmijëve në qytetin e Shkodrës. Në këtë festival fitoi çmimin e dytë me një këngë të Asqeri Kadënës. Ja ç’thotë e ëma, Medineja: “Na kujtohet kur këndonim në shtëpi. Ai i thotë Floreshës se ajo këndonte bukur, por ende s’ka dalë në skenë”.


Fatbardhi shihte se për të po fillonte një ndryshim në jetën e tij. Ai po bëhej një këngëtar. E shohim të këndojë në një koncert, organizuar për fëmijë në qytetin e Kuçovës.


Në këtë koncert midis të tjerëve, asistonte dhe kompozitori e këngëtari Avni Mula, i cili, duke dëgjuar këtë fëmijë, u befasua për zërin e tij të fuqishëm e shumë të ëmbël.


“Ne, -u shpreh Avni Mula,-punojmë shumë me fëmijtë tanë, por këtë zë si ky djalë nuk e kanë. Kjo me të vërtetë të befason”.


Por rruga e këtij djali të talentuar qe e shkurtër. Ecja e tij ndali përgjithmonë. Dëshira e tij, pasioni për të ishte vazhdimi i shkollës së muzikës. Kjo gjë nuk iu realizua. Fatbardhi u vra shpirtërisht. Nga kjo kohë, nuk këndoi më. Ishte një fatkeqësi për një talent që sapo kishte nisur të lulëzonte. Ai nuk jeton më. Iku me një brengë.


Floresha Debinja

Floresha lindi në lagjen “10 Korriku” të Beratit më 29.12.1952. Ka filluar të këndojë qysh në moshën trembëdhjetëvjeçare. Kënga ka qenë pasioni i saj.


Ajo kujton sot shokët e fëmijërisë me të cilët këndonte: Sadik Dervishin, Namik Bishën, etj.


Floresha kujton: “Ndiqja më shumë interes në shtëpi së bashku me motrat e vëllezërit e mi, festivalin e këngës në radio. Pas mbarimit të natës së parë të festivalit, në shtëpi organizonim festival të dytë. Ishte gjë e bukur. Sipas programit prezantonim secilin dhe kështu këndonim njëri pas tjetrit, që nga nëna, unë e kështu me radhë. Mundoheshim të imitonim këngëtarët. Nuk mund të imagjinohet se çfarë kënaqësi e gëzim na jepte kjo gjë. Më e bukur ishte kur organizonim ndarjen e çmimeve. Gjithmonë fitonte vëllai, Fatbardhi. Plot gëzim e duartrokisnim”.


Zanafilla e karrierës së kësaj këngëtareje ishte viti 1968. Atëherë Floresha ishte katërmbëdhjetë vjeçe, vazhdonte kursin për tekstiliste. “Një ditë nga ditët, -kujton ajo, -na mblodhën për të kënduar në kor. Drejtuesi i muzikës ishte Sotiraq Konçi. Gjatë provave, Sotiraqi, herë afrohej te njëra vajzë dhe herë te tjetra. Dëgjonte me vëmendje zërin tonë”.


Një ditë vjen muzikanti Luan Sadushi, i cili zgjodhi ato që do të duheshin për në grupin artistik. Njëra ishte dhe Floresha. Dikush i kishte thënë për të, për zërin e bukur që kishte. Pasi bënë disa prova, e inçizuan në dy këngë, të cilat do të jepeshin në “Zëri i tekstilistit”, gjatë kohës së mëngjesit kur punëtorët vinin për në punë, si dhe në pushimin e drekës.


Një nga këngët ishte: “Trina” dhe kënga e dytë ishte një krijimtari e muzikantit Luan Sadushit.


Aktiviteti më i gjerë që piketoi perspektivën e kësaj këngëtareje, filloi me krijimin e institucionit kulturor artistik “Tekstilisti” në vitin 1969, me drejtues artistik Teki Luarin, kur vuri në skenë poemën “Atdheu im” me tekst, muzikë e koreografi nga Bujar Orizaj, Teki Luari dhe Ferbent Shehu.


Në festivalin e zhvilluar në rreth, midis ndërmarrjeve, grupi artistik “Tekstilisti” mori flamurin e festivalit.


Floresha në këtë festival mori pjesë si këngëtare, e cila u dallua për zërin dhe interpretim artistik. Po kështu, ka qenë pjesëtare e festivaleve të organizuara midis ndërmarrjeve në shkallë vendi, si ai i zhvilluar në Durrës dhe tjetri në Tiranë.


Në të njëjtën kohë, ishte viti 1970, Floresha fillimet si diletante në estradën profesioniste të qytetit të Beratit.


Njëkohësisht ka qenë  pjesëmarrëse si këngëtare në të gjitha takimet të estradave profesioniste.


Ajo ka marrë pjesë në festivalin kombëtar të fanfarave (orkestrave frymore), që u zhvilluan në qytetin e Vlorës me rastin e përvjetorit të Pavarësisë.


Në këtë takim këndoi këngën për “Flamurin”, krijimtari nga Sotiraq Konçi.


Në të gjitha koncertet e dhëna ka patur sukses.


Po kështu ka marrë pjesë në të gjitha koncertet qeveritare si dhe në ato festive.


Floresha ka kënduar me shpirt e zemër. E shikojmë edhe si  pjesëmarrëse në festivalin e 13-të të këngës në radio-televizion me këngën: “Syrin pishë, zemrën barut” në konkurim me këngëtaren shkodrane Violeta Zefi, këngë e krijuar nga Kristo Kona. Ajo ka marrë pjesë në të gjitha festivalet e zhvilluara për çdo vit në Berat duke qenë interpretuesja më e dëgjuar e këngëve. Në një nga festivalet ka kënduar këngën “O shok më jepni ongarë” (vegël muzikore me tela), këngë e zgjedhur nga Asqeri Kadëna.


Në përgjithësi Floresha ka kënduar këngë nga krijimtaria e Artistit  të Merituar Sotiraq Konçi, nga Teki Luari, si dhe nga krijimtaria e kompozitori Ylli Ramzoti, i cili në atë kohë isht mësues në shkollën e muzikës në qytetin e Beratit. Floresha e ka përfaqësuar në mënyrë dinjitoze qytetin e lindjes me këngën popullore në të gjitha festivalet folklorike përveç festivalit të parë që nuk ka marrë pjesë, se  ishte në hapat e para si këngëtare.


Floresha është gjendur në zhvillimin e festivaleve të sazeve të zhvilluara në qytetin e Korçës. Në festivalin e zhvilluar në vitin 2000 ka kënduar këngët: “N’ato kula, n’ato penxhere”, “Edhe gurët e sokakut”, në vitn 2002, është përfaqësuar me këngët popullore beratase”Bilbilit ç’i vajti haberi” dhe një potpuri këngësh “Po të pres te guri i portës”, “Një ditë më del”. Për interpretim të lartë artistik, është nderuar me çmime të festivalit.


Është pjesëmarrëse që nga viti 1990 e disa festivaleve të këngës popullore qytetare që janë zhvilluar e zhvillohen për çdo vit me rastin  e ditës së verës në qytetin e Elbasanit.


Në festivalin e vitit 2004 nderohet nga juria me çmimin e karrierës. Ky është një vlerësim i madh që i bëhet kësaj këngëtareje virtuoze. Edhe në festivalin e vitit 2005 juria u befasua me këngët e bukura të interpretuara nga kjo këngëtare.


Një turiste gjermane, pasi e dëgjoi me shumë kënaqësi këngëtaren, i thotë: “Në ç’konservator të Shqipërisë ke mbaruar?” Këngëtarja u gjet e befasuar dhe nuk dinte ç’përgjigje t’i jepte. Aty për aty i përgjigjet: “Më  kanë përgatitur kompozitorët e dëgjuar të Beratit.”


Një rumune: “Unë nuk e di shqipen, por nëpërmjet këngës që ju kënduat, unë e kuptoj shumë mirë Shqipërinë”.


Një italiane:” Vjen me mua në Itali, do të bëhesh e famshme, do të kesh shumë të ardhme”.


Floresha, që e dinte mirë sistemin, që të syrgjynoste, i përgjigjet: “Ku ka më të bukur se Shqipëria!”


Në pritjen që iu bë Shtrausit, Floresha këndoi këngë popullore beratase, të cilat u pritën me shumë dashuri.


Gazetat gjermane shkruanin në atë kohë për këtë vizitë në qytetin e Beratit si dhe për këngëtaren popullore: “Për nder të delegacionit gjerman, këndon këngëtarja popullore Floresha Debinja” Këto e shumë të tjera e kanë ngritur lart emrin e  kësaj këngëtareje, me të cilën ne krenohemi.


Gjatë të gjitha pritjeve Floresha ka kënduar e shoqëruar nga muzikanti Nadir Mata.


Sukseset e Floreshës janë të dukshme edhe si pjesëmarrëse e grupeve të këngës popullore, nën drejtimin e Asqeri Kadënës: “Çupë thyeji ato gjylpëra”, “Gjyle, moj asamin”. U bënë të njohura këngët “Bija e Tares”, “Trëndafili i bukur shumë” si dhe dueti  “Kur këputa borzilokun” kënduar me këngëtarin Zini Berati, në vitin 1988.


Floresha, pasi e hoqën nga puna, në vitin 1974, për mungesë arsimi, e gjeti veten në grupin e Asqeri Kadënës që u ngrit po këtë vit.


Në koncertet e dhëna Floresha shkëlqeu. Si këngëtare bëri jehonë në karrierën e saj artistike. Herë pas here është filmuar për interpretim të lartë.


Viti 1998 ka qenë për këngëtaren Floresha kulmi i arritjes së suksesit. Zëri i bukur e i tingëllueshëm i kësaj këngëtareje i kaloi kufijtë. Jehona e këngëve të bukura popullore, kënduar me mjeshtëri të rrallë, u dëgjua në Itali, Turqi, Greqi e Maqedoni si pjesëmarrëse në disa konkurime.


Në Turqi ka qenë në qytetin e Samsunit në festivalin e zhvilluar në qytetin e Sanfranbulu, në festivalet e zhvilluar në “Çozum”, në atë të “Hitit; Avapazar, në Stamboll, Ankara, në Hevsheshir, etj.


Në Itali Floresha ka qenë në tri festivale folklorike. Festivali i parë folklorik është zhvilluar në qytetin e Milanos, festivali i dytë në  San Benedeto.


Gjatë këtyre turneve është mirëpritur e duartrokitur nxehtësisht. Floresha ka dhënë koncerte në Maqedoni (Shkup).


Gjatë gjithë kësaj rruge 37-vjeçare, një jetë me këngë e plot suksese, jo vetëm është rritur figura e saj si këngëtare popullore, por është bërë e njohur në mbarë Shqipërinë dhe matanë kufijve.


Floresha Debinja e mbështetur nga stafi drejtues i qendrës kulturore të qytetit më 04.06.2005, në qendrën kulturore “Margarita Tutulani”, nën drejtimin e kantautorit  dhe drejtuesit të ri të muzikës, djalit të talentuar e të apasionuar të qytetit të Beratit Altin Metohu, realizoi koncertin recital “Floresha Debinja, një jetë me këngë”.


Ja ç’thotë këngëtarja: “Jam shumë e lumtur që punova dhe vazhdoj të punoj me këtë muzikant të talentuar, siç është i riu Altin Metohu.”


Konsiderata për koncertin recital të këngëtares Floresha Debinja dha edhe profesori i muzikës Dhimitër Hotova(1). “Për mua është një kënaqësi e veçantë që pata tastin ta dëgjoj këtë koncert recital të kësaj këngëtareje të nderuar të këngës popullore, që të mbush me shpresë për jetën. Më befasoi forca, ëmbëlsia e zërit në interpretimin  e saj artistik në një mëmyrë magjepsëse, që të rrëmben e të fut në botën e kësaj kënge popullore  e që të mbush me shpresë për jetën. Është një fatmirësi për artdashësit dhë në përgjithësi dhe të qytetit të Beratit që ka një këngëtare të madhe siç është Floresha Debinja. Dhe pse në këtë moshë, ajo shpërthen plot sukses. I përulem me respekt dhe i uroj sukses e jetë të gjatë për të mirën e qytetit tonë.


Kohët e fundit Floresha ka bërë edhe një disk me këngë. Duhet thënë se me interesimin e regjisorit Sejfulla Myftarit, i cili ka meritën e organizimit të recitalit nga ana regjisoriale. Ai i bëri këngëtares një vidioklip të këngës “Trëndafili i bukur shumë” duke marrë televizionin BBF, të cilin e falënderon.


(1) Muzikanti Dhimitër  Hotova, bir i qytetit të Beratit nga lagjja Kala, është një nga saksifonistët dhe klarinetistët më të talentuar. Ka studiuar në Greqi. Ka qenë pedagog në shkollën e muzikës të qytetit të lindjes. Sot ndodhet në Kanada ku drejton një orkestër profesioniste.
Stavër Bobo

Edith Durham

Pasi erdhi suharia i ri, u nisem per ne Berat te gezuar se morrem vesh se rruga ishte thare dhe po te shpejtonim do te mund te arrinim brenda dites pa qene nevoja per te qendruar per t’u gdhire ne ndonje han. Kaluam Gjanicen dhe arritem tek lumi i Beratit, nje lume i beshem, i gjere dhe plot me balte. Ndoqem krahun e majte dhe avancuam mire. Ne krahun tone te djathte ishte krahina e Mallakastres. Vazhduam neper nje pjese te fushes se Myzeqese, e quajtur keshtu sipas emrit te Muzakajve, nje fisni njerezish te permendur qe dikur kane sunduar ne keto vende deri ne Kastori. Myzeqeja permbledh gjithe vilen bregdetare deri ne Durres. Populli eshte i krishtere, shume te varfer, te cilet jetojne neper kasolle prej balte dhe kolibe. Toka zoterohej nga bejlere myslimane si cifligje dhe njerezit qe e punojne konsiderohen pak me mire se roberit. Sipas burimeve te sigurta, mora vesh se nje frange per nje dite pune ishte paga me  e mire, qe u behej dhe kjo ishte nje pagese e rradhe dhe e jashtezakonshme. Per pune rrugesh dhe ndertimi pagesa ishte dy grosh.

Ketu bejleret pasurohen, sic me thane, me eksportimin e bereqetit dhe te ullinjve dhe jane bythe e breke me Qeverine Turke e cila mbyll syte perpara shtypjeve te tyre deri sa keta i dergojne taksa te mjaftueshme.Varferia e Maqedonise s’ishte hic para asaj te myzeqareve. Pashe gra me syte e mi qe s’kishin rroba vecse sa per te mbuluar gjymtyret dhe plackat, qe kishin neper kasolle nuk i kalonin ato te kasolleve te perkoheshme te refugjateve te fshatrave te djegura ne Maqedoni.

“Ilhs ont assassinël Albanie” me tha nje konsull duke folur pe Qeverine.

Ne qofte se publiku anglez deshiron te nderhyje ne favor te popujve te Ballkanit, drejtesia njerezore kerkon qe te behen hetime per cdo njerin nga keta dhe jo te nxitojme per t’i ardhur ne ndihme atij qe valvit pankarten e gjakatarise me te tmershme.

Toka e Myzeqese  eshte shume e mire, por e mbytur me uje ne disa pjese, prandaj ka nevoje per bonifikime. Nje pjese megjithese e punuar keq jep prodhime te mira. Rritja e kuajve te vegjel por te zjarrte  te vendit, eshte bere e rralle. Ka kullota te mira neper kodra, por per shkak te rrugeve te keqia, pak kafshe rriten per eksportim. Kafshet e gjora vecse ne mot te mire, kur mberijne ne Durres te raskapitura nga lodhja, nuk gjejne cmime te mira ne treg. Kaluam lumin e Beratit mbi nje ure te bukur prej guri te ndertuar para shtatedhjete vjetesh nga nje bej shqiptar dhe arritem ne Berat aty nga perendimi i diellit.

Berati  ndodhet ne nje vend jashtezakonisht te kendshem, i ndertuar ne faqet e kodrave te mbuluara me tjegulla dhe te lulezuara qe ndehen deri ne buze te lumit te Beratit, shtepite me bukuri perallore, te ndertuara me catma druri dhe gelqere zbresin deri tek lumi; keshtjella e prishur qendron siper si kurore. Mali i madh i Tomorrit (I larte2416 metra) spikat me kryemadheshtore, te mbuluar me bore nga njera ane, dhe pjeresite e kodrave ne afersi marrin ngjyren e hirit nga pemet e ullinjve me te cilat jane te mbuluara. Lumi per mungese mjetesh mbrojtese ben deme te medha.Shume copa tokash shtrihen te cveshura, me gropa plot me uje te ndenjur dhe ne vere malarja ben kerdine. Vetem mehalla e te krishtereve siper kodres eshte disi e mbrojtur.

Ethet e malarjes jane menxyra e shqiptareve sidomos ne jug. Mjeku me siguroi se me perjashtim te kesaj, njerezit jane te shendoshe, sherohen shpejt nga cdo aksident dhe shpesh e marrin  veten shume mire pa asnje antiseptik.

Tani ishte pranvere prandaj s’kishte per tu patur asnje ethe edhe per gjashte jave, keshtu qe Berati dukej si nje parajse e kesaj jete.

Mytesarifi  ishte nje njeri i qeshur, nje turk i vjeter me shtat te hedhur, i cili me priti ne menyre miqesore dhe tha se une isha e para grua angleze qe kishte shkelur ne Berat per sa mund te mbaje mend njeriu. Ai foli me imtesi per permiresimet qe do t’i beheshin qytetit dhe po beheshin perpjekje per ta lidhur me rruge Beratin me Vloren. Kete mendim une e dyshoja sepse inxhinieri me kishte thene se kjo rruge nuk kishte per te qene dicka e mire. Gjysma e te hollave ishin zhdukur qe ne Stamboll. Nga gjysma tjeter ai duhet te paguaje veten e tij “il faut vivre”. Mashallah  rruga do te zgjaste dy vjet te tjera po te mos binte shi shume.

Megjithate, sipas Mytesarifit, Berati vitin tjeter do te kishte nje rruge te persosur dhe do te shkelqente me shkolla te cdo lloji por s’do mend, me perjashtim te asaj ne gjuhen amtare. Duke dashur qe t’i nxitja planet e ketij njeriu te mire, i thashe se me nje fuqi  ujore si ajo e ujit te ketij lumi, ai mund t’i jepte drite elektrike qytetit, te paiste industrine e kepucarise se qytetit me fuqi te mekanizuara(tregetia kryesore e Beratit) dhe te prodhonte fuqi motorike per nje rruge hekuri per ne Vlore. Keto e habiten per se tepermi.

“Ti posa ke arritur ketu dhe menjehere po mendon per gjithe keto gjera! Ti”, vazhdoi ai, “mendon per trupin e njerezve, kurse une per shpirtrat e tyre”.

Berati ka vetem nje konsullate dhe ajo eshte e Greqise. Populli mbeshtetet tek ajo si e vetmja nyje qe i lidh me boten e jashtme dhe e vetmja rruge e sigurte nga mund te merret korespodenca e jashtme, dhe greket duke mos pasur kundershtar tjeter zhvillojne nje propogande aktive. Ketu gjenden tri shkolla greke, per te cilat thuhet se Greqia harxhon 300 lira turke ne vit. Ketu ka gjithashtu dhe nje dhespopt grek. Po Italia po perpiqet qe te hape nje shkolle te sajen, per te dobesuar influencen greke. Qyteti ka 11 000 banore, me teper se gjysma jane myslimane.

Krahinat e rrethit jane shume te egra. Hakmarrjet dhe hajdutlleqet ishin te vazhdueshme deri nje vit me pare, kur u moren masa te rrepta kunder tyre, duke kapur dhe duke vrare shume prej tyre. Por vendi eshte ne nje gjendje barbarizmi mesjetar dhe grindjet midis bejlereve shtriga kane nje karakter Kapoleti dhe Montagu. Ngjarja e fundit kishte qene ajo e Sali  beut. Nje njeri kish dashur qe t’ia jepte te bijen per grua nje vllahu. Por  nje nga pasonjesit e Sali beut lakmonte kete vajze per grua per vete. Ai i qe drejtuar Sali beut per ndihme. I jati i vajzes, nga ana tjeter ishte mik me nje bej tjeter, kundershtar te Sali beut. Beu kundershtar thoshte se vajza duhej te martohej me vllahun; Sali beu thoshte jo. Te dy palet derguan nga nje cete prej tridhjete vetash dhe keshtu filluan nje lufte kunder njeri-tjetrit. Shume prej tyre u vrane dhe shume u plagosen, bashke me ta edhe tri gra dhe vajza vet u plagos. Vajza u kap prej njerezve te Sali beut dhe u mbajt nje muaj e burgosur. Pastaj keta qene te detyruar ta lirojne vajzen dhe ajo u martua me vllahun. Kjo ngjarje e ngjashme me ato te shekullit te katermbedhjete, kishte ngjare dy vjet me  me pare. Kjo shkaktoi nje acarim aq te madh sa Sali beu u kap, u gjykua dhe u denua me tre vjet e gjysem burg. Ai e kish apeluar ne gjykaten me te larte. Une thash se kish te ngjare qe t’i shpetonte denimit.

“Jo’, me tha shoqeruesi im, “Sic e dini, gjerat shkojne shume ngadale ne vendin tone. Vetem pranimi i apelit per t’u rigjykuar, u desh aq kohe, por per gjykimin perfundimtar do te duhen shume me teper. Tani per tani Sali beu eshte ne burg. Edhe sikur te dale i pafajshem dhe ta hedhe poshte gjyqin e pare nuk shpeton pa tre vjet e gjysem burg. Keshtu shkojne punet tek ne”.

Berati eshte plot me lypsa. Disa jetonin neper vrima ne breg te lumit jashte qytetit. Lidhjet me boten e jashtme jane te veshtira dhe shume te kufizuara. Bujqesia eshte arkaike dhe kur prodhimi nuk eshte i mbare, kerkesat behen te medha. Pas thatesires se vitit 1902 nje numer i madh katundaresh vdiqen per buke. Ata arriten deri aty sa te hanin gjethe dhe lekure pemesh dhe nga mungesat e asaj kohe, edhe tani, me thane, se vendi nuk e kishte marre ende veten. Kur arrita ketu, Beratit i ishte caktuar per te paguar nje takse 3 000 sterlina dhe me hidherim me thane “gjithe kjo shume do te shkoje per te paguar oficeret evropiane, te cilet edhe pa keto kane bere pasurira te medha. Evropa duhej me mire te hiqte dore nga ky vend, ne vend qe te grabise nje krahine per te paguar nje tjeter. Po te cohemi ne ne kryengritje a thua se Anglia do te garantoje te na ndihmoje po me ate shume qe u dha bullgareve?”

Tregetia kryesore e Beratit eshte ne lekure, opinga(sandalet e vendit prej lekure) dhe shala kuajsh. Ka nje pazar te mire. E shetita kete pazar vetem per vetem sepse shoqeruesi im qe i zene dhe u prita nga shitesit me perzemersi. Kur me qepej ndonje femi i vogel pas, te mbedhente e ndalonin. Gjeja qe te bie ne sy me shume ne shumicen e ketyre qyteteve eshte se i egri, eshte shume i eger dhe qytetari shume i qyteteruar. Te gjithe shekujt jane perzier bashke. Ata qe jane ne gjendje te mire vishen ne menyre evropiane per bukuri dhe ne barnatore mund te blesh nje Vichy dhe Gresshubel nga nje njeri qe flet frengjisht, po kur vjen ne pazar has njerez te dobet te maleve, te veshur me fustanella cope-cope te armatosur me gjerdane 250 vjecare, megjithese te prodhuara ne kohet e sotme. Por gjeja me e eger qe pash ishte nje lloj fakiri, zeshkan, gjysem i cveshur, me sy te marri, i cili mbante nje ene  lypesi dhe nje sepate luftimi qe dukej sikur vinte nga Lindja e Larget.

Ne han kisha nje dhome te vogel, te cveshur me tri fole dallendyshesh ne te dhe nje grope te madhe ne dysheme dhe jetoja me copa mishi qe i blija ne nje gjelltore. Atje munt te zgjidhje ato lloj gjellesh qe te dukeshin me te ngrenshme. I zoti te jepte sa ti paguaje. Ti i tregoje masen, ai e priste dhe pasi e hidhte dhe nje dore plot me kripe te murme qe e merte nga nje ene e felliqur aty prane dhe pasi e ferkonte mishin me duart e tij, ta jepte ne nje pjate te cilen dergonte per ta marre  kur kishe mbaruar pune. Ky ushqim ishte i vrazhdet por i ushqyeshem. Mishi eshte mish dhe buka eshte buke. Keto jane te thjeshta se kane shpetuar nga frigoriferet, nga borerat dhe proceset kimike e nga bastardimi.

Qyteti i vjeter i quajtur keshtjella,(Kastra) e cila te jep pershtypjen sikur romaket kane pasur dicka per te thene per te (edhe  qe ata kane pasur nje qytet ketu gjasem tregohen ne disa shkrime te bera ne murin e nje kishe) qendron mbi nje koder siper lumit. Njera ane eshte e pjerret dhe tjetra pingul, dhe brenda eshte e rrethuar me mure me llogore te koheve te hershme.


Shtresat e bazave ne shume vende jane te ndertuara me gure te crregullt te medhenj. Permbi keto vijne, me hyrjen kryesore, tulla te prishura te lidhura me llac. Ne te djathte te portes gjenden germat “M.K” dhe nje kryq me tulla te kuqe. Keto mendohet se tregoje qe kjo pjese ka qene ndertuar nga Mihal Komneni, i cili themeloi Dhespotin e Epirit ne 1202. Pjeset e tjera te keshtjelles jane te datave te mesme deri ne kohen e Ali Pashes. Keshtjella ka pare shume ngjarje me rendesi. Ketu Skenderbeu rrethoi turqit dhe afer kesaj u vra Muzaku, Zoti i Myzeqese. Me vone Berati u be kryeqyteti i Toskerise dhe ka qene sunduar nga pashallare qe thoshin se rridhnin nga familja e Kastrioteve deri ne fund te shekullit te tetembedhjete. Sundimtari i fundit prej tyre qe Kurd Pasha, i cili beri nje lufte te rrepte kunder Kara Mahmut Pashes se Shkodres. Tosket u munden dhe humben shume. Por Kara Mahmuti u vra nga malazeste, kurse Kurdi arriti te kape Aliun e ri te Tepelenes qe atehere komandonte nje cete hajdutesh. Por po te mos qe i meshirshem Kurdi, Ali Pashe nuk do te kishim patur. Kurdi thuhet se ka qene i pasur dhe meshireplote. Ky qe ai qe ndertoi uren mbi lume qe ekziston edhe sot. Ndertuesi me te cilen beri marreveshjen kishte thene se meqe lumi ishte shume i rrembyeshem, dhe perderisa ai s’besonte se Kurdi ishte ne gjendje t’i paguante, ai s’kishte patur besim se ura do te ndertohej. Por Kurdi, per t’i treguar se ai ishte i pasur, mori nje traste me florinj dhe e hodhi ne lume. Atehere ndertuesi fitoi besimin dhe ndertoi nje ure te mire. Kjo eshte gojedhena.

Pas vdekjes se Kurdit, Ali Pasha zaptoi keshtjellen. Qysh prej asaj kohe ra ne dore te turqve.

Ne nje nga kullat gjenden shtate copa topa te bukur prej bronxi, dy prej te cileve, mbi karrot e tyre te kalbura. Po te ishte nje shtet tjeter do t’i vendoste ne nje muze. Ne njerin prej tyre i  bere prej hekuri, eshte shenuar data “1684”, germat “T.W”, me shkronja latine, qe duken se jane fabrikuar ne Angli. Po te jete keshtu, kushedi sa vende ka pare se te vinte per t’u vendosur perfundimisht ne Berat.

Keshtjella tani eshte lagje e krishtere. Ketu qendron akoma me kembe nje kishe e para e kohes se Turqise dhe ne faqe te kodres jane gdhendur dy kisheza te vogla.

Jashte qytetit jane varrezat e medha te myslimaneve dhe ne varret e shenjta te bektashinjve theren sasira te shumta shqerash. Varrezat e  myslimaneve behen ne vende te gjera. Per te krishteret ortodokset si ketu ashtu dhe ne Maqedoni nuk dihet gje, sepse sipas zakonit te antareve te kishes greke, ne keto ane te pakten, prej tri vjetesh i nxjerrin trupat e te vdekurve nga toka, i pastrojne kockat, mbajne nje sherbim fetar dhe i vendosin ne nje ndertese te posacme. Kur trupi gjendet i patretur plotesisht konsiderohet ogur i zi. Kjo nxjerrje e te vdekurve nga dheu eshte dicka e papelqyeshme per ne, por shume here te krishteret ortodokse thone me urrejtje se myslimanet nga qe i lene varret ne paqe, behen shkak qe shume toka te mira te mbeten te djera.

Kalova nje jave ne Berat, u prita me perzemersi dhe nuk pata asnje pengese nga policia. Shokut tim nuk i eci fati mire. Valiu i Janines telegrafoi qe diten e neserme qe erdhem se ai ishte i dyshimte dhe u desh qe t’i shpinte teshat ne polici per kontroll. Shkova dhe une per t’u interesuar qe te mos merrej neper kembe. Te dy policet dhe nje pasha thane se ishin miq te Sulltanit, se nuk u vinte mire qe te interesohesha per ate, por nuk donin te me nxirrnin jashte. Ata ishin shume te shqetesuar per kete, por kur ne fund me pane se une po qeshja, ata u cuditen. Ata menduan se une do te impresionohesha prandaj ngulnin kembe ne te tyren. Ata flisnin vetem turqisht dhe shoku im refuzoi kategorikisht qe te perkthente disa thenie te miat. Megjithate atij ju mbush mendja se nderhyrja ime e zbuti disi ceshtjen.Pergatiti Kastriot Dervishi
Tani nuk dua të vdes më…
Besimi shkoi në Amerikë pas vitit 1997. Kur shkeli Amerikën , i vinte edhe për të qarë, edhe për të qeshur.I dukej çudi se si mund të jetonin e të organizoheshin miliona njerëz në një qytet. Kishte plotësuar disa formularë njëri pas tjetrit e pas disa veprimeve zyrtare, blerjes së biletës,ndarjes nga të afërmit, me qytetin e Beratit, me gruan Nadire e me vajzën e vogël Renata,  mbërriti në …. Nju -Jork. U ngul në atë qytet e pas disa muajsh zuri punë në një pikë servisi makinash. Ishte një profesion që e kishte marrë në Berat, po, për të jetuar, i duhej ta bënte edhe atje.Ca në Shqipëri, ca në Amerikë, ca nga halli e ca nga zgjuarsia e tij, mësoi edhe anglisht .Të paktën për t’u marrë vesh.


Besimi rridhte nga një familje e vjetër qytetare beratase. Shtëpia e tij mbushej shpesh me njerëz fisnikë. Nëna e tij asnjëherë nuk e pinte kafenë vetëm pa fqinjët e të afërmit e saj. Që kur ishte i vogël aty në Mangalemin përrallor dëgjonte sa e sa histori, këngë, urime.  E, natyrisht, kishte marrë diçka edhe nga kjo mençuri edhe në Amerikën e largët . Shumë kohë kjo mençuri nuk i nevojitej para vendasve, por për veten e tij kujtimet e shumta ia bënin Mangalemin  më të ngrohtë,  më të ndriçuar…. I gëzohej Renatës së vogël që rritej çdo ditë. I gëzohej gruas së tij që mezi e priste dhe i vinte para gjellët. Ashtu paqësorë nisnin të hanin të dy.Po kaq shumë i gëzohej edhe telefonatave që i vinin nga Berati, apo edhe nga qytete të tjera ku kishte të afërm. Herë pyesnin ata, herë Besimi. Nga telefoni edhe ndonjë lot ngashëryes dëgjohej nga të dy anët e receptorit. “Ja, kjo qenka Amerika!”, thoshte me vete. Me fqinjët nuk njihej. Banonte në një pallat disa katësh në periferi të Nju- Jorkut.


Atë pasdite, pasi hëngrën drekën, Nadirja i thotë:

-Harrova të të thoja dje. Fqinjit tonë të katit të gjashtë i ka vdekur gruaja . E mora vesh kur e pashë atë dhe një grup të vogël njerëzish që zbrisnin nga shkallët. Mirë do të ishte të shkoje e të pije një kafe si i themi ne. Vërtet  ne nuk kemi hyrë te njëri –tjetri, por mirë është.


-Moj Nadire, po ne nuk kemi folur një herë. Nuk njihemi.


-Sido që të jetë është vdekje dhe atij do t’i bëhet pak qejfi. Do të qetësohet disa çaste.


Besimit një çast iu kujtua Berati. Mangalemi. I bukur. I bardhë. Iu kujtuan rrugicat, ku njeriu që ndërronte jetë i duhej të mbahej me maja të gishtërinjve deri sa të shkonte te rruga ku e priste makina e qindra e qindra njerëz të njohur e të panjohur. Sa i madh i dukej ato ditë  gëzimesh  e hidhërimesh Berati Besimit! Dukej se edhe Osumi rrudhej në shtratin e tij për t’i hapur rrugë dallgëve të mëdha njerëzore …


Shpejt iu largua kujtimeve. Kishte mjaft kohë që s’kishte shkuar në Berat e fjalët e Nadiresë ia ndezën edhe më fort kujtimet.


-Mirë, do të shkoj,- foli i vendosur dhe u nis në katin ku jetonte, Xhoni, burri i ve që prej disa  ditësh .


Pas disa trokitjeve të lehta u hap një derë e rëndë. Nga gjysma e hapur e saj kërciti një zinxhir i rëndë e, pas tij, u duk një fytyrë e trishtuar, indiferente,e heshtur.Mezi po priste bezdisshëm fjalën e këtij mysafiri të paftuar të kësaj mbrëmjeje njujorkeze.


-Ç’kërkoni , zotëri?


Edhe po ta qëlloje , nuk do t’i dhembte më fort Besimit sa ajo pritje, ai zinxhir,ato fjalë.


-Zotëri, unë jam fqinji juaj i katit të tretë.Mora vesh se gruaja juaj ka ndërruar jetë para disa ditëve e unë ju kam ardhur për një vizitë ngushulluese.


-Si?-e pyeti i çuditur Xhoni.-Ç’keni ju me gruan time?Ç’ju intereson? Ne vërtet jemi fqinjë ,por kjo nuk ka asnjë lidhje me gruan time që tashmë nuk jeton më.


-Po, po, e di,- i tha Besimi, me keqardhje për fqinjin e tij dhe me vendosmërinë për të çuar deri në fund qëllimin e mirë që kishte.


Pas disa mëdyshjeve, amerikani, si duket, e kuptoi se kishte të bënte me një njeri të mirë e, disi heshturazi, e ngriti zinxhirin dhe e ftoi Besimin të ulej në një nga kolltukët e asaj dhome të madhe. I rehatuar, po më tepër i qetësuar nga ajo pritje bezdidsëse dhe e pazakonshme, Besimi ia tregoi edhe një herë shkurt arësyen e vizitës. I tregoi edhe nga vinte. I foli edhe për disa zakone të kombit të tij të qytetit të tij, në raste të tilla. Plaku dëgjonte e, befas, sikur u zgjua nga një gjumë i rëndë tronditës.


-Sa banorë ka vendi juaj?


-Rreth 3 milonë.Shumë nga ne edhe kanë mërguar nëpër botë.


-Jo, jo, ju duhet të jeni shumë më tepër, -filloi të filozofonte Xhon amerikani, që po e afronte edhe më shumë një kolltuk të vogël ku ishte ulur, një komb që të qetëson shpirtin e gjakun kur ai zien duhet të jetë më i madh në numër…


Besimi s’fliste. Siç duket tani i kishte ardhur radha për të heshtur. Plaku nga Nju -Jorku shkoi te tavolina e mbushur me lloj-lloj shkresash.


-Shikoni këtu,-dhe i drejtoi një tufë me shkresa.-Ky është një faks i ardhur nga Kandaja ku banon djali me gruan e fëmijët e tij. Më jep ngushullime për nënën. Edhe vajza që banon në Australi këtë gjë bën, vetëm me  një ndryshim. Ka shkruar më tepër se i vëllai. Janë larg e kanë punë e halle, prandaj mund të mos kenë ardhur. Tani unë kam një shkresë tjetër. Është një testament për të lënë pasurinë time. Kam punuar gati 60 vjet e diçka kam vënë mënjanë. Një pjesë të dollarëve do t’ia dorëzoj një shtëpie pleqsh, ndërsa një pjesë tjetër ia lë një shtëpie jetimësh. E më tej unë kam shkruar se DO TË VRAS VETEN. Kam jetuar shumë për të parë se si është bota. Kam kuptuar së sado dollarë të kesh, kjo nuk mjafton. Një mësim të tillë ma dhe edhe ti sonte.E kam shkruar se nuk dua të bëj fajtorë pa faj për veprimin tim.Po tani , dëgjomë. Miku im, do të të thërras këtej e tutje. Unë nuk do ta bëj më një gjë të tillë. Unë nuk do të vras veten. Unë nuk do të vdes. Mbase do të jetë më mirë që të jetoj. Po ti do të vish edhe nesër, edhe pasnesër. Kur të kesh kohë e ta shohësh të arësyeshme të pres, të pres.


Besimit iu dhimbs ai njeri. Një rreze e re dashurie i lindi për të. Për sinqeritetin e tij. Sërish nuk foli shumë.Gadi nën zë i tha:


-Po do të vij.Ashtu do të bëj!


Plaku e shoqëroi deri te ashensori. Jashtë Nju- Jorku jetonte si më parë zhurmën e njerëzve, makinave e  llamburitjen e dritave. Një det i tërë me qiellgërvishësa të joshte e të trondiste njëkohosisht… .


Në dhomë e priste Nadirja e Renata. Ishte vonuar më tepër se ç’duhej e ato mund të ishin bërë merak…

Namik Selmani

A m a n e t i

Dikur shpotia ka qenë një nga armët që populli e ka përdorur për të shëruar ata që vuanin nga vese të tilla, si shpirtngurtësia, mbyllja në guaskën e jetës së ngushtë brenda katër mureve të shtëpisë, gënjeshtra dhe ... Nejse, të mos e zgjatim, e lëmë për një herë tjetër për të folur për të tjerat.


Ishte fqinjësia që i bënte të pranueshme dhe të durueshme këto shpoti. Shpotitësit ishin njerëz të lindur, që e  kishin gjuhën të hidhur që shponte si shishi i një dervishi. Këta gjendeshin kudo, por më të shumtit i gjeje në Lagjen e Furrit ose në Lagjen e Sahatit.


Njëri prej tyre ishte dhe xha Ymeri. Një burrë ky i thyer në moshë, i njohur për shpotitë e tij në mbarë qytetin.


Kishte një fqinjë bostanxhi, shpirtngusht, që, edhe kur i vilte frutat e bostanit jo vetëm nuk ndante nëpër fqinjë për mirë si e donte zakoni, por edhe kur ndonjë fëmijë i hynte në bostan, siç bënin zakonisht fëmijët, e ngrinte lagjen në këmbë.


Xha Ymeri qoftë kur e takonin në rrugë, qoftë dhe në mjediset shoqërore kur e kishte pranë dhe ia kishte dëgjuar bëmat e reja, fillonte nga shpotitë dhe nga rrëfenjat e stisura enkas për të. 


Njëherë trilloi një rrëfenjë të tillë:


“Ishte dikushi që gjithë jetën jo vetëm nuk dinte të jepte nga malli a gjëja e tij, por dinte veç të pranonte ato që i dërgonin të tjerët. Erdhi koha që një ditë prej ditësh ky dikushi vdiq. Pas dyzet ditësh disa prej shokëve të tij vendosën t’i shkonin te varri për të parë mos ishte bërë lugat. Pranë varrit, qëllimisht, filluan të bisedonin sikur po bënin pazar midis tyre për shitjen e një malli. Për çudi, iu bë sikur na fundi i varrit dëgjuan zërin e të vdekurit: 


-Më jepni taksën e vendit, se pazarin po e bëni mbi varrin tim!...


Shokët panë njëri-tjetrin  në sy dhe u bindën se i vdekuri ishte bërë lugat. U kthyen në pijetoren e lagjes dhe biseduan ngjarjen edhe me të tjerë  që u gjendën të pranishëm . Së bashku vendosën djegien e varrit. Dhe ia dogjën. Kështu e pësojnë të gjithë ata që janë shpirtngusht, që u vjen keq të japin edhe një kokërr shegë nga malli i tyre dhe që mirëpresin çdo gjë nga malli i tjetrit, qoftë edhe një kokërr shegë sikur t’i dhuroje.”


Këtu xha Ymeri e përfundoi rrëfenjën. Hodhi sytë nga të pranishmit, u shkeli syrin dhe priti çdo të bënte fqinji i tij. Po ai, edhe pse ia kuptoi ku donte të dilte xha Ymeri, bëri sikur nuk kuptoi gjë. 


Një ditë xha Ymeri bie në shtrat. Kur i erdhën shokët për ta parë, ua la amanet që ta vazhdonin ata luftën, që s’arriti ta fitonte dot, që të mund të shërohej një ditë fqinji i tij.


Mëngjesin tjetër, herët, xha Ymeri u nda nga jeta. Fqinji nuk u ndodh në shtëpi, kishte vajtur te bostani që kishte përtej lumit për të vjelë shegët dhe për të bërë aty edhe ndonjë shërbim tjetër.  U kthye pasdite në kohën kur xha Ymerin po e përcillnin për në varreza. Qëndroi, e nderoi të vdekurin dhe pyeti kush ishte. Si e mori vesh, e la gomarin dhe i vuri dorën arkmortit. 


 Shokët e xha Ymerit në atë çast kujtuan amanetin e tij. Ia bënë njëri-tjetrit me shenjë që të mos e ndërronin. Nxitën dhe fëmijët që t’ia rrëmbenin shegët. Fqinji mbeti ngushtë. Xha Ymeri s’mund ta lëshonte. Për shegët që po ia rrëmbenin fëmijët po i qante shpirti. Po s’kishte ç’të bënte. Duroi sa duroi dhe iu drejtua të pranishmëve:


-Do të më ndërroni, apo ta lëshoj?!


-S’ke për ta lëshuar, -iu përgjigjën ata dhe vazhduan rrugën.


-Edhe i vdekur, o xha Ymer, s’më le që s’më le pa ma punuar. Edhe shegët m’i more dhe ia dhe fëmijëve. Po hallall t’i kam bërë të tëra. Kaq mund të bëj sot për ty.


Që nga ky çast fqinji i xha Ymerit u çlirua nga shpirtngurtësia. Amaneti i tij u çua në vend.

Agim Mehqemeja

Talenti shpërthen kur i krijohen kushtet

Talenti i sportistit  shfaqet në forma dhe në periudha të ndryshme dhe kur i krijohen kushtet e mundësitë. Dhe kur talenti shpërthen duke bërë spektakël apo duke arritur rezultate të larta, ai bën jehonë dhe befason jo vetëm sportdashësit, por edhe specialistët e sportit.


Kështu ndodhi javën e kalaur në veprimtarinë kombëtare të atletikës për të rinj me djaloshin  beratas Marsel Hysi që zuri vendin e dytë në hedhjen e gjyles me rezultatin 12.76 m.


Marsel Hysi është nxënës në vitin e tretë në shkollën “Kristo Isak”, i datëlindjes 1988 (më i vogli i veprimtarisë).


Djalosh i fuqishëm, plot forcë dhe energji, me peshë trupore 93 kg, i ushtruar në garë pa trajner, dha rezultat të lartë që duhet vlerësuar. 


Ishte kudjesi i  specialistit të gjimnastikës Edison Ikonomi që i krijoi mundësi këtij djali që të konkurojë në veprimtarinë duke iu hapur kështu rruga e së ardhmes. 

Vite më parë

Talente që kanë shpërthyer  në atletikë
U bë shkas për këtë shkrim rezultati i djaloshit Marsel Hysi që në kampionatin kombëtar për të rinj të arrijë në disiplinën e hedhjes së gjyles rezultat të lartë, që në kujtesën time të zgjohen fakte të ngjashme  me shpërthimin e talenteve në aletikë vite më parë me Llukan Monka, Vasilika Naço, Ahmit Zeka.
Vajza goricare

Vajza goricare Vasilika Naço ishte nxënëse e shkathët që nuk i shpëtoi vëmendjes të drejtueses të fizkulturës e sportit të Beratit Dituri Protopapa, e cila e pa te vraponte në një garë.


Dituria vlerësoi shkathtësinë e Vasilikës dhe pati siguri në të ardhmen e saj, ndaj i krijoi mundësi që në prag të kampionatit kombëtar të atletikës, të përgatitet për garat 100 m dhe 200m.


Vetëm 4 ditë i kishin mbetur Vasilikës për t’u stërvitur për kampionat. Mbasdite Vasilika shkonte me shoqet në fushën sportive, priste sa të mbaronte edhe stërvitja  e ekipit të futbollit dhe niste stërvitjen deri sa errësohej.


Dhe pas 4 ditëve Vasilika atlete, që nuk e kishte ushtruar atletikën zuri vend në startin e 100 m me atletet me përvojë, të njohura për rezultate të larta.


Në vrapimin 100 m doli në vendin e dytë dhe në vrapimin 200 m zuri vendin e parë.


Sigurisht se rezultati i lartë i një sportisteje të re, që merr pjesë për herë të parë në kampionat, është befasuar jo vetëm për vendet që ajo zuri në garë, por edhe për kohën në të cilën ajo i përshkoi këto distanca

Atleti nga vakëfi

Llukan Monka, luante futboll dhe hendboll. Specialisti i atletikës që stërvitej në fushën e futbollit Luigj Bojani, i njohur për rezultatet e larta në Lojërat Ballkanike në Tiranë 1946 në disiplinën e hedhjes së gjyles, shtizës e diskut, në prag të kampionatit kombëtar të atletikës vuri në provë edhe futbollistët e “Tomorit” në disa gara të atletikës. Gjatë hedhjes së gjyles dhe sidomos të diskut vuri re se diferenca mes mjeshtrit Bojani dhe Llukanit ishte e vogël. Kjo e bëri Llukanin që në çdo kampionat kombëtar të atletikës të konkurojë vetëm për “Tomorin” në garat e hedhjeve. Rezultatet e larta që Llukani arriti në kampionat, bën që ta tërheqë klubi sportiv “Partizani”, duke e aktivizuar në këto gara.

Atleti nga Kutallia

Ishte viti 1978. Në Berat u zhvilluan garat për spartakiadën kombëtare të njësive ushtarake të zonës së Jugut. Në garën e hedhjes së shtizës merr pjesë edhe djaloshi nga fshati Kutalli Ahmit Zeka.


Specialistët u befasuan kur Ahmiti fluturoi shtizën në një distancë fare të afërt me atletët tanë më të mirë të vendit.


Kënaqësi të dyfishtë ndjeu Ismet Ajazi, trajner i atletikës, pasi siguroi që ekipit “Tomori”, t’i shtohet edhe një atlet cilësor.


Që nga ajo ditë Ahmiti u trajtua si atlet i kategorisë së parë.


Në kampionatin e parë kombëtar ku merr pjesë, ndonëse ishte pa përvojë, u rendit në vendin e 4 me një rezultat të afërt me fituesit. Më vonë Ahmiti aktivizohet me ekipin e “Partizanit”. Në vitin 1982 shpallet fitues në garat për Kupën e Shqipërisë duke hedhur shtizën 63.30 m dhe më vonë arrin rezultatin e 70 metrave.

“Tomori” nuk vazhdon 

më tej

Për ekipin “Tomori” edicioni i Kupës së 54-të të Shqipërisë është mbyllur, pasi ai nuk do të vazhdojë më tej, është eliminuar.


Në turin e parë morën pjesë 32 skuadra të kategorisë superiore, të parë dhe të dytë.


Ekipi “Tomori” pati përballë ekipin e Lushnjes. Takimi i parë i luajtur në Berat u mbyll 2-1 për lushnjarët. Takimi i dytë i luajtur në Lushnje mbyllet me rezultatin 2-0, me gola të pësuar në çdo pjesë loje nga një.


Pa dashur të zbejmë dy humbjet e “Tomorit” radhazi me Lushnjen, duhet thënë se zig-zaget në nivelin e lojës së futbollistëve tanë në kampionat, kanë ndikuar pa dyshim, që për këto takime të kupës të mos kenë pretendime. Fitorja 2-1 e “Tomorit” me “Egnatia” të Rrogozhinës ngriti disi moralin e futbollistëve tanë, që takimin e ardhshëm do të luajnë në Berat me Laçin.

Shtatori iku, po në tetor do të kemi veprimtari?
Është një pyetje që sportdashësit tanë e bëjnë shpesh.


Zakonisht në muajin shtator sportdashësit e qytetit tonë kanë ndjekur veprimtaritë fizkulturore-sportive vendore dhe kombëtare dhe kjo ka qenë traditë në ato vite. Por çfarë po ndodh sot? Tradita e bukur në vend që të thellohet, po harrohet.


Sportdashësit tanë nuk shikojnë asgjë tjetër veç futbollit. Disa prej tyre i shikon mbasditeve te stadiumi i aneksit të ndjekin stërvitjet e ekipeve të të rinjve dhe të fëmijëve futbollistë. Gjatë verës ata nuk panë asnjë veprimtari.


Mesa duket tek organizatorët e veprimtarive ka një koncept jo të drejtë se duhen të çelen shkollat e pastaj të fillojnë veprimtaritë. Sigurisht, nuk përjashtohet ndonjë veprimtari e organizuar nga ndonjë grup gjatë verës duke shkuar në eskursion në plazhin e Divjakës apo të Vlorës, por problemin e trajtojmë ndryshe, nga qëllimi se si e qysh veprimtaritë sportive t’i shërbejnë edukimit, argëtimit e kalimit të kohës së lirë të sprotdashësve dhe vetë ushtruesve të fizkulturës e sportit.


Tashti hymë në muajin tetor, u çelën veprimtari ashtu sikundër u veprua gjatë stinës së verës dhe muajit shtator. Megjithatë, këtë e dinë vetëm drejtuesit e institucioneve sportive, drejtuesit e shkollave, të QKF dhe zyra e sporteve në bashki, sepse është bashkëpunimi i tyre dhe programimi i kalendarëve sportive vjetore vendore që duhet të mos mbesin në letër. Sidoqoftë le të presim. Kur të ndodhë që të orgnizohet veprimtaria e parë t’i urojmë organizatorëve:


“Start të mbarë!”

Vlash Pambuku

